
Pennad kentañ

Va anv a zo Louis Jugant. N’ouzon ket peur e oan ganet. Gouzout a ran ez on ur biteuneug1

yaouank ha setu tout. Marv eo va zad. N’ouzon dare pelec’h emañ va mamm. Paour-raz e oa

ha dre n’he doa ket arc’hant a-walc’h evit va desevel he doa kaset din e leandi ar seurezed

Jugant e Kankaven. Sed aze orin va anv-familh.

Va anv bihan « Louis » a zeu eus ar roueed a ren hor buhez abaoe ken pell. Ar re-se a ro kalz

gweneien da dud an iliz hag abalamour da se e vezont priziet ganto. Sonjal a ra din ez eus ur

maread minored a vez o tougen anv bihan ho madoberer.

Desavet on bet enta gant al leanezed. Ar re-se, daoust dezho da vezañ maouezed, na vez ket

tener o c’halon. Gant taoliou gouriz ha skourjez em eus desket da zispartiañ an droug diouzh

ar mad. N’on ket bet moumounet ganto hervez. Mont war vale abred diouzh ar mintin ha

mont da gousket abred diouzh an noz. Ober war-dro al liorzh ma tenemp hor boued diouti.

Sikour ar c’heginer da fichañ boued. Gwalc’hiñ planchod an trepaziou hir war gab va daoulin.

Mont da vezhinañ war an aod a-benn dastum teilh evit temzañ an douar hag evit bourañ ar

c’holc’hedou. Dibunañ pedennou araok pep pred. Mond da gofesa evit an distera

pec’hed.Setu’ta penaos e oa kont gant va buhez e-pad bloveziou hir. Amzer ebet evit c’hoari

pe hunvreal. Ne oamp ket bugale. Dindan o fec’hen e oant.

Un dra pouezus am eus desket diganto avat : deskiñ lenn ha skrivañ e Latin kenkoulz hag e

galleg. O ! ne oa ket druilh danvez al levriou, se zo anat. Levr ar pedennou a oa dindan  ho

krabanou. Met dont a ra brav ar skritur ganin, hag ampart on gant ar bluenn.

Kroget em eus da skrivañ istor va buhez, ken yaouank c’hoazh ma’z on. N’eus ket roufennou

war va dremm c’hazh ha sonn eo va bale.

Me a zo’vont da gontañ deoc’h un istor sebezus a zo c’hoarvezet din

                                                                        
1 Biteuneug : e parlant Bro-Ouelou e talv kement hag ur c’hrennard un tammig droch a blij dezhañ ober sotoniou

Pennad daou
Pa oan bet solud a-walc’h evit labourat e oan bet plaset e-barzh tavarn un ostiz e Sant Malou.

Anv ar straed e-lec’h en em gave e ostaleuri a oa anvet « Straed ar Sec’hed ». A-hed ar

mogeriou e oa. Eno e teue martoloded a bep seurt da fripañ o arc’hant.

Pesketeurien an Douar Nevez, ar re a yae da besketa ar moru e-barzh ar mor sklas e-kichen ar

C’hanada. Paourkeizh tud deusouto a zispigne o gopr en un nozvezh dre forzh charinkat

banneou bier ha gwin ruz.

Martoloded  hag ofiserien Kompagnunezh an Indez, un tammig cheuc’hoc’h o doareou ha

puilhoc’h o yalc’hou. Rouz o c’hroc’hen dre forzh chom dindan heol tomm-berv an trovanou.

Ar re-se a ouie kontañ traou sebezus diwar-benn an dud hag al loened iskiz o doa gwelet eno.

Martoloded vrezel gant o forpantou glas a zibune dizehan an emgannou drastus a-eneb d’ar

Saozon hag an Hollandiz a oa ennebourien touet ar C’hallaoued d’ar mare-se.

Ha dreist-holl, preizherien-vor. Ar re-se o doa dastumet istoriou mantrus a-walc’h. Foetet o

doa kement moriou a oa war hor boull-douar. Ha dre ma sachen-me barrikennou evit terriñ o

sec’hed ruz, dre ma servijen dezho banneou e oan deuet a-benn da c’houzout hir a-walc’h

diwar-benn ar bed bras.

Va gwad a verve ennon gant ar c’hoant beajiñ. Ar mor a lipe reier ar geoded gozh gronnet

gant mogeriou hir a c’halve ac’hanon evel m’en doa galvet kement a vibien eus ar c’hontre-

mañ.

Ur wech e oa deuet un akipaj a-bez da riboullat e-barzh hon tavarn. M’ho pije gwelet o neuz

ho pije skarzhet kuit diouzhtu ken spouronus ma oant. Lod o doa kollet ur skouarn pe ul lagad

e-barzh ur c’hrogad taer. Darn all o doa ur gleizenn o faoutañ a-hed hag a-dreuz o dremm.

Ne oant ket deuet o-unan. Kaset o doa ganto loened eus enezennou pell.

Ur marmouz bihan a oa o lammat eus un daol d’un all en ur skrapañ traou. Bez e oa ur

peroked gwer ha na baoueze ket da lavarout an hevelep tra gant e vouezh skiltr :

              «Kaoc’hki ! N’eo ket possubl’lato! »

Hag an holl lakepoded-se a c’hoarzhe a-bouez penn, a gunuje, a glapenne a-dro jouiz kaer.

Unan a grogas da seniñ akordeoñs ha setu’ta daou ziaoul a baotr o stagañ da zañzal diroll evel

ma rae an Iwerzhoniz…

Me a oa o frotañ gwerennou a-dreñv ar c’hountouer pa welis un den o c’hervel ac’hanon :

              « Deus da evañ ur banne ganeomp, den yaouank ! »

« Ne c’hellan ket. An ostiz na fell ket dezhañ e pakfen banneou gant e bratiked… »

« -Anavezout a ran an aotrou Jakob abaoe pell ha kement a vanneou am eus diskarget amañ

ken ha ne vefe ket evit nac’hañ din da baeañ ur chopinad da unan eus e vevelien ! »

                       Ober a reas sin d’an ostiz. Hennezh a hejas e benn evit asant.

                         Choukañ a ris va fouezh e-kichen un den bras, ledan e zivesker ha

c’hwezh ar butun warnañ. Glas mor e oa e zaoulagad hag hennezh na baoueze ket da

barañ e sellou warnon.

« Setu’ta ur paotr a zo aet skuizh da chom war an douar-patatez-mañ hag en defe

c’hoant da foetañ hent evit gwelout kaerañ merc’hed’zo war hon planedenn- douar… »

Ruziañ a ris gant ar vezh.

« -Pa oan paotr yaouank eveldout, va doue !, e oan o labourat evit ur c’higer ! O troc’hañ

tammou kig tennet diwar korfou marv loened. O c’hounid va zamm kreun dindan urzh ur

c’hozh kiger ruz e benn ha pizh-logod !

Graet va soñj ganin un noz em boa sachet va skasou ! Kenavo’ta d’ar gwadegennou, d’an

anduilh ha d’ar sizigennou…Ha bremañ ez on kartermestr war ul lestr dindan urzhiou Robert

Surcouf ! »

Tennañ a reas ur chikad-butum diwar e chakod ha kregiñ a reas e-barzh

        « Un tamm az pezo, mabig ? »

        « n’em bo ket, bennoz doue deoc’h. »

         « Mad eo evit ar gwad avat. Ha mat eo evit magañ soñjou ! »

          N’eo ket mat evit an dent, a sonjis, dre welet e veg rastell-doull du-pod.

          War va estlamm e oan chomet o soñjal e wele Robert Surcouf bemdeiz, gwellañ preizer-mor

a oa er beg-douar mañ hag e-barzh ar bed-holl kazimant sur..

« Robert Surcouf an hini eo ho kabitenn ! « 

« Ya, va faotr, pa lavaran dit. Gwellañ moraer’zo war an douar. Terruplañ enebour d’ar

Saozon ha d’an Hollandiz. Ker-ruz e paefent evit lakaat o arigrap warnañ gant kement a soursi

o deus gantañ. Met hennezh zo fin ha lemm e gleze. Mallozh ruz d’an hini a glaskfe sparlañ e

hent, rak lezel a rafe un tamm eus e gorf war e lerc’h ! »

« -Gwelout a rit anezhañ alies ? »

« -Alies ? (dirollañ a reas da c’hoazhin)…Bemdeiz ! martolod paour !. Debriñ a ran gantañ e-

barzh sal-debriñ ar c’hastell. Evañ a ran gantañ !. Chaseal a ran gantañ ! Ha pa vez o tagañ ul

lestr saoz e chman en e gichen, prest da dennañ va sabrenn evit gwareziñ e vuhez !… »

        Torchañ a reas e c’henou gant kil e zorn goude bezañ prezeget kement.

         « Ale, ev’ta ganeomp ur boc’h, den yaouank ! Ev’ta ha ne ra ket chistrou ! »

          an holl a savas war o bale

         « Yec’hed mat d’an holl, hemañ zo’vont da goll ! Enor d’hon c’habiten ha

mallozh ruz d’hon  enebourien ! »

       An holl akipaj a lavaras endro komzou an eilmestr.

Darbet e oa bet din tagañ avat pa santis tan al lagout o teviñ mik va gourlañchenn. Ruz e oa aet va

dremm hag edon gant ar paz. Skeiñ a reas an eilmestr ouzh va c’hein.

« -Bec’h dezhi, paotr yaouank ! Dav eo dit bezañ boaz outi. Par eo ar gourlañchenn d’ur chiminal.

Pa vez un troc’had brav a uzul peg outi ez a gwelloc’h ar moged e-barzh…Chouk da bouez

bremañ ha sach war da anal. Mat ! gwelloc’h emañ kont ganes bremañ..Klev’ta paotr. Kaer hon

eus chaokat hor genou n’omp ket deuet a-benn d’ober anaoudegezh don. Francis Hardouin eo va

anv.Gennidik eus Courtoisville. Ha petra eo da anv neuze’ta ? »

« Louis Jugant. Genidik eus parrez Kankaven… »

« Sed aze un anv eus ar vro, se a zo sur…Gouzout a res he skrivañ, mabig ? »

« Ya’da, aotrou…Ur paotr a-feson on . Desavet on bet gant ar seurezed ! »

« Va doue benniget ! Hennezh zo bet desavet gant rujumant Jezus Krist ! Ar re-se zo

gwashoc’h c’hoazh o doareou eget an doged2 a vez o tebriñ tud war aodou Sant Malou ! »

Tra ma oa meur a vanne dindan o fri e treñkas ar soubenn etrezo. Kasoni gozh a zeuas war

c’horre.  « Te an hini eo en doa flatret din ar c’habiten p’em boa skrapet ur voutailhad

rom… » « Biken n’em befe graet seurt torfed, fri mic’hiok ! » « Truchet’peus, me a zo sur !

Kuzhet ez poa ur gartenn en da vañch ! » « Petra az peus lavaret aze, azen kornek ! » Ha

c’hoarvezout a reas pez a oa toñket da erruout pa vezed ken trefuet all gant an evajou.

Taoliou dorn, riñset tout an traou, kadoriou ha taoliou foultet kuit, friou, daoulagad, treid

frigaset, torret, friket, flastret. Gwad o flistrañ partout ! Pebezh abadenn.

Me a oa paket va daoulagad e-barzh ur seurt latar. C’hoarzhin a raen asodet gant an odivi,

dalc’hmat ken badaouet ma oan…

A-benn ar fin e kouezhis war al leur hag e krogis da gousket c’hwek…

                                                                        
2 Gwechall e oa laosket doged da redek war aochou Sant Malou evit ampech ar Saozon da zilestrañ. Neb en em
gave war o hent diwezhat a oa bet debret ganto war ar prim

Pennad tri
Pa tihunis’ta e kavis al leur o vrañsellat dindan va c’horf ha pa zigoris va malvennou e welis

goueliou digor frank koeñvet gant avel pleg ar mor. Da gentañ e soñjis e oan o hunvreal met

dizale e spurmantis gwazed o redek hag o tiredek.

Gant poan ez is war va bale . Ar memes re a oa o tourtal dec’h e-barzh an ostaleuri a oa kludet

a-barzh ar gwerniou. A-bell e welen va c’hêr c’henninik griz o splannañ dindan an heol pik

ruz e-barzh skrin ar mor glas.

« -Hardi ! ampouailhed, Paravire ! Paotred a oa o treiñ ar gidell hag ar vag a cheñchas bourzh.

Tremen a rejont e-biou ar « Fort National » ha gwelout a ris ar « Be meur » ma oa ur

greñvlec’h warni.

Huchal a rae ar c’hartermestr urzhiou dre un uhelgomzer. Pa oa echu ar maneurou da vat e

teuas hennezh d’am ambroug.

« Poan ‘peus o tivorfilañ hervez, paotr. Ur sapre pifad ‘peus paket, me’meus aon ! Degemer

mat e-barzh an akipaj ! »

me a oa souezhet mik o klevet komzou diwezhañ Aubrien3..

« Te an hini eo en deus sinet ur c’hontrad evit labourat e-barzh ar gegin, kêa ? »

« -Me n’em eus sinet nentra’vat ! »

« Ha kouskoulde ez peus lakaet da anv e traon ar parch-mañ… »

Diroll a reas ur parch hag e welis va anv « Louis Jugant » sinet en traon, douetañs ebet..

« N’eus forzh penaos, ne vo ket tu dit mond war gil…pe war gein ur skrev marteze… »

Dont a reas un den kofok tost ouzhomp

« Sed aze an aotrou Hardouin an hini a vag o c’hofou. Evel ma weli, n’eo ket paotr drouk ken ha

n’en deus ket loñket ! …hag ouzhpenn-se, ne vi ket inouet gantañ, rak plijout a ra dezhañ kontañ

kantikou… »

Buan e teskis va micher nevez. Torchañ al listri, ober ar skaotaj, ober un tamm kempenn e-

barzh ar gegin. Dibluskennañ ar yer (rak bez e oa lod diouto war-vourzh ar vag asamblez gant

ur pemoc’h). Diskantiñ ar besked ha divouezellañ anezho. Tennañ ar c’hig sall diouzh ur

varikenn ; ha pa deue mare ar predou, reiñ da bep unan ur skudellad boued gant ur werennad

rom.

Ober a raen pezh a oa ret ober. Met brav e kave din ober un tamm kousk e-barzh un hamag ha

tennañ ur c’horgnad.

                                                                        
3 Aubrien : un anv anavezet mat e Bro-sant Malou. E-pad heskinerezh Cromwell e teuas Iwerzhoniz d’en em
staliañ eno. Dont a ra an anv tiegezh se eus « O’ Brien ».

Pa oa brav ar mor ha kreñv an avel e plije d’ar vartoloded ober kement all war leur ar pont.

N’eus forzh penaos e kouskent eno tamoloded e-barzh ul liñsel.

« -‘blam da petra ne vez gwelet morse ar c’habiten ? » a c’houlennis digant Jozeb Aubrient.

« -Un noblañs eo dioutañ ha pep hini d’e renk e giz ma vez lavaret. Gwelout a ri anezhañ deiz

pe zeiz, nebaon. Dreistholl ma vefe klevet c’hwezh ar poultr. Rak tud eus ar gouenn-se a zo

ganet evit tourtal.

War pont ar c’hastell e vez gwelet a-wechou o sellout ouzh ar mor gant un hirwel pe gant un

astralab pa vez sklaer an noz ha gwelet kement steredennou’zo war hent Sant Servez.

Hennezh a dres hor roud hag ar c’hartermestr a ro an urzhiou. Hennezh eo e gi feal. An hini a

gomand ar vag e gwirionez hag a lak ar goured da blegiñ. Neb torfed a vez great a vez pinnijet

war ar prim. Staget an torfetour ouzh ur gwern ha neuze e vez fest ar skourjez… Meur a hini

en defe c’hoant d’ober e stal. Met heptañ ez afe hor lestr da goll, se a zo anat.

A-hent-all e chom e-barzh ar c’hastell o vagañ e spered diwar lenn pe o seniñ sonerezh… »

« -Penaos eo hennezh ? »

« Penaos eo ? Pebezh goulenn ! Va doue, un den otus eo evel an holl noblañsou. Un den a blij

dezhañ rastellat gweneien diwar goust ar re all. Un den a zo ganet evit reiñ urzhiou ha bezañ

servijet. Ur vaouez en deus ha bugale hervez. Met ne daol ket pled outo. Ar mor eo e vestrez.

Hag ur moraer eus an dibab eo e gwirionez. Hennezh a oar embreg ur vag, me a lavar dit !

Hennezh n’en deus aon ebet rak ur gorventenn pe rak ur barr-avel.

Un den taer eo ivez e-kreiz an emgannou. Diskaret en deus meur a zen gant e bistolenn pe e

sabrenn. Pa deu c’hwezh ar poultr en e fronellou ez a kuit e chistrou digantañ ha bec’h

dezhi !Gwelet e vez koroll e gleze o tispennañ, o toullgofañ hag e lagad lemm ha didruez o

vukañ e ennebourien…

Ur marc’hadour touet eo ivez ! Gwashoc’h c’hoazh eget ur c’houer eus Bro-Leon !

Tamm ha tamm e kouezhen dindan gazelge ar mor. Ur wech em boa gwelet ur bagad

morc’hoc’hed o karzhañ kuit a-dizh-foetr dirak staon ar vag. Gwech all, balumed a skrinke

dour gant un trouz spontus !

Tamm ha tamm e oan bet gwelet mat gant izilli an akipaj. Dre forzh servij dezho boued

fonnus hag ur boc’hig rom ouzhpenn dre guzh. Un troc’had kig moc’h da hemañ. Ur Chikad

butum da hennezh. Neuze e oa kamariadaj etrezomp…

Pennad pevar

Biskoazh n’em boa gwelet sklaved. Ha biskoazh n’em boa gwelet ur morian. Gouzout a ouien

e oa tud o doa graet krazadenn en ur werzhañ anezho. E Naoned e oa un toullad anezho o

chom. Gouzout a raen ivez ur sav-maen anvet « le Môle des Noirs » dirak kastell Sant Malou

met n’anavezen ket orin ar ger-se.

D’an deiz-se avat e ouzis abeg hor beaj. C’hoant en doa ar c’habiten da brenañ sklaved er

Senegal, marc’had brasañ an Afrik evit ar c’hoad eben4 ha kas anezho da enezenn Morvan a-

benn o gwerzhañ d’ar berc’henned vras.

Me a oa o vagañ soñjou em amak pa zeuas Hardouin d’am hejañ er-mez eus va gwele.

« Ale, paotr, dav eo deomp lakaat aer en hon daouarn ha bezañ divorfil. Imoret-fall eo an

aotrou ! a-benn nebeut e tizhimp ar Senegal ha ret eo deomp ober un tamm kempenn e-barzh

ar skor. Tap krog en ur skubenn. Kas ganes ur gelorn hag heuilh ac’hanon ken buan ha

tra ! ! ! »

Tommoc’h e oa an aer. Kalmoc’h e oa ar mor. A-wechou e weled kefiou gwez pe raoskl

degaset gant ar fromou mor o tont eus an douar bras. Lapoused a-vern a zeue da richanañ tro-

dro deomp.Anat e oamp tost erru. Pesked-nij a frigase war ar pont, peadra d’ober chervat…

Diskenn a rejomp e-barzh un andred moan a-walc’h. Teñval e oa eno. Dispartiet e oa al lec’h-

se gant logellou bihan speurennet a-bep kostez. E-barzh pep hini e oa bet staget chadennou.

Minotou evit an daouarn ha minotou evit an dreid.

« -Amañ e vo logellou evit ar gwazed. Ret e vo dit kas boued dezho bemdeiz ! D’an tu-all e

vo annez ar merc’hed ! Marteze e teski traou diganto ! » a lavaras ar c’heginer en ur

c’hoarzhin.

« -Ugent gour hag ugent maouez a-bep kostez. Boued fonnus ha dour sklaer evito evit ma

vefent yac’h-pesk ! A-hent-all ne vefe ket tu gwerzhañ anezho evit ur priz uhel. Arabat dit

bezañ aonik. Morse n’em eus gwelet fulor enno. Ar re-se zo dous ha jentil. Tomm ouzh al

labour ha sentus. Ganet int evit servijout. Paotred kreñv a c’hell sammañ kargou ponner ha

labourerien-douar eus ar wellañ… »

Un taol skub war al leur. Skuilhañ dour mesket gant saovon. Skrabañ al leur gant ur vroust.

Un troc’had druzoni war ar chadennou ha graet an taol ganeomp !

Pa oamp o pignat gant ar skalier a skoe war ar pont e klevjomp mouezh ar paotr war ged.

« Douar ! ».

Pell en dremwell e weled ul linenn zu. Tomm-berv e oa an heol. Toufus e oa an aer. A-

wechou e welemp rukuned o treiñ hag o tistreiñ e-kichen hor bag. Evit ar wech kentañ e welis

ar c’habiten o pourmen e galite war pont ar c’hastell. Un den bihan bihan e oa korfet-brav ha

prim. O toullañ kaoz edo gant an eilmestr

« Reduit ar goueliaj ! » a yourc’has hennezh. Martoloded a bignas gant ar gwerniou,

skañvoc’h eget marmoused ha lakaat a rejont risiou. Gouestadik e kollas ar vag tizh.

Pa voemp tost a-walc’h ouzh an aod e teuas pirogennou karget chouk gant frouezh ha legumaj

dianav d’am staon da zegemer ac’hanomp.

« Sell’ta, vaotr ! » a lavaras Hardouin. Stlepel a reas ur real e-barzh an dour ha diouzhtu e

plujas paotred. Bez e oa rukuned o kailhebodañ eno met ar re-se na raent van. Unan anezho a

ziflukas o talc’hen en e zent ar pezh-moneiz.

Mont a rajemp e-biou Kreñvlec’h Porzh Loeiz a zifenne ar mugul hag ma oa balc’het ennañ ar

paourkeizh sklaved.

Gouestad-gouestadik e rinkle hor batimant war ar mor boull en ur tifousañ an tonn a ruilhe

dindan  he c’hein…Spurmantiñ a ris ar banniel gall war beg un tour, ur banniel gwenn gant

flourdilis warnañ. E staon hor bag e oa hini Sant Malou5. Glas gant ur groaz ruz ennañ. Hag

gant un erminig a-zehou war an uhel.

                                                                                                                                                                                                                                   
4 E-mod-se e oa anvet gwechall trafik ar sklaved
5 D’ar c’houlz-se e oa ur gêr emren gant he gouarnamant dezhi. Neuze e oa he banniel o flotañ war an tour
« Quic en groigne » bet savet gwechall gant an dukez Anna evit evezhiañ tud Sant Malou na blije ket dezho
bezañ sachet war-bouez o fri. Ger-stur Sant Malou a oa : « Na gall, na breizhat on, Malouat on ». E-pad ur mare
zoken e oa bet ur republik distag er c’hwec’hvezeg kantved Hiriv an deiz c’hoazh e vez lakaet banniel Sant
Malou a-us d’an hini gall en abeg da-se…

Pennad pemp
Deiz ar marc’had bras e oa e kreizkêr. Kouerien a oa deuet di eus ar strouezh a-benn

gwerzhañ o marc’hadourezh. Merc’hed a oa dreisholl. Evit en em wareziñ ouzh an heol o doa

savet lochennou toet gant brouskoadou. Pezh a fromas diouzhtu e voe ar flaer a save

diwarnañ. Gant ar gor e kreske ar c’hwezhiou betek mougañ ac’hanoc’h. D’an eil en em

santan diaes e-mesk ar maread tud-se a gomze nousped yezh.

Kelien a fraoñve partout. En em bozañ a raent war ar c’hig hag a zeue da vezañ du kement a

oa diouto. Ar sapre amprevaned-se a zeue e-barzh an daoulagad. Klañv e veze bugale zo gant

ar re-se. Koeñvet ha ruz e oa o daoulagad ha tamm ha tamm e kollent e-mod-se o sellou.

Renket brav e oa al legumaj hag ar frouezh. Ne greden ket prenañ unan, me a oa kustum da

zebriñ patatez, gant an aon rak bezañ klañv. Met gant estlamm e sellen ouzh al liv a-bep seurt

a entane ar marc’had. Brav-meurbet e oa saeou ar merc’hed, glas, melen, limestra, mouk. Ha

dimezet brav e oa al liviou-se gant o c’hroc’hen teñval. Merc’hed sonn ha korfet-brav, o vale

gouestadik en ur vranslellat o dilez. Bez e oa merc’hed Maouritania, ken fin o linennou

dremm ha ken gwevn o c’horfou. Bez e oa Dogonezed a oa erru betek eno da werzhañ

paneriou aozilh. Ar merc’hed a renke pep tra. Toñkat a raent ar priziou. Lod zoken a oa

mestrez ‘barzh an ti. Paotred ar porzhiou a oa dindan renerezh ur guilhenn a vamm-gozh a

c’hopre anezho. Pesketaerien ar c’hontre a oa dindan urzhiou ur vaouez ken tev ha dav e oa

dezho sentiñ kenkaz na vefent gourdrouzet ganti.

Rouez e oa niver ar baotred war ar marc’had. Bez e oa Touraeged deuet eus ar Sahara pellañ a

zeue da werzhañ houlenn. Troc’het e oa bet a blakadou ha bet douget eno diouzh ur vengleuz

e-kreiz ar gouelec’h war gein dremedared. Ar re-se na gomze nemeur. Fier-ruz ha balc’h,

neuz noblañsou ganto. Labourat a raent gant o sklaved anvet an Doboed, tud zu a loje e-barzh

foukennou. Peulhed a werzhe tapisou a liv flamm, par d’an dud a gaved en Etiopia. Ar

Wiaderien a oa gwased. Un drugar e oa o gweled o c’hoariou ken buan ha ken ampart gant o

nadoziou. War ar porzh em boa spurmantet micherourien o fardañ pigorennou gant koad

kasañdrez a save ur frond ken frondeg diwarnañ. Gwazed all a farde tachou war un anev. Bez

e oa ur c’hoviel savet gant douar sec’h ma oa gwelet enni un tan ruz ha fuluennou o stinkañ

er-maez. Ur paotred a waske ur soufletez a ler ingal evit bouetañ an tan.

Bewech ma raen ur c’hammed bennak e oab bet heuliet gant ur ribitailh bugale a c’houlenne

profou diganin.

Tan tout moged du, pasepoent e oa din adkavout va mignoned. E-kreiz ar c’hreñvlec’h war ur

porzh en em gave marc’had ar sklaved. Kantadou ha kantadou deusouto a oa o c’hortoz da

vezañ lestret evit broiou pell. Lod a yafe d’an Antilhez evit labourat e-barzh ar plantadegou

korzennou sukr. Darn a yafe d’an Amerik evit loeniñ e-barzh ar parkeier kotoñs. Pe da

Haiti, pe da Enez ar Reunion. Di e oa ret deomp mond.

E-kreiz ar blasenn e oa bet lakaet taoliou hag outo en em gave kapitennou al listri, o eilmistri

ha jubenourien. Ar peurvuiañ eus ar werzhourien a oa Arabed. Pa deue un den e oa pouezet

war ur valañs. Da c’houde e oa imbourc’het gant mezeg al lestr. Gwelet e oa bet spiz gantañ

ma oa mat stad e zent. M’en defe un dant revet e vreinfe e rezad-zent ha mat dezhañ da vezañ

taolet e-barzh ar mor. Meudañ a rae ivez e gigennou evit gwelout ma vefe start ouzh al labour.

Pa oa bet dibabet e kroge ar marc’hata. Rannañ a rae ar c’habitenn ar priz eus an hanter ha

tamm ha tamm e kreske e ginnig betek ur serten poent. Pa oa tonket ar marc’had e eve te bent

sukret gant ar marc’hadour. Se a bade hir hir. Met evelse e oa ar c’hiz.

Pep paotr du a oa sparlet gant un tamm koat a oa pozet war e zivskoazh gant un toull a-bep tu

evit paseal e zaouarn. O zreid a oa paket gant ur chadenn verr evit ma c’hellent bale

gouestadik met evit ampech anezho da redek. Bez e oa merc’hed ivez, merc’hed yaouank

flamm. Indi a oa imbouc’het gant ur medisin ivez. Ar re-se a selle piz ma na vefent ket

dougerez.

Adkavout a ris Hardouin hag a wele mat em boa diaezamant

« -Ar re-se a zo kreñv ouzh al labour. Debriñ a reont nebeut. Ha morse ne glemmont. Me a

lavar dit, paotrig, kalz laouenoc’h e vezont o labourat e-barzh ar plantadegou eget na vezont

e-barzh o c’heriadennou ! Rak chañs o do da zebriñ bemdeiz. En Afrik e vez paour-raz an dud

ha kalz anezho a varv diwar an naon. Ouzhpenn-se ne badont ket pell en strouezh, kement a

glenvejou a dag anezho !.

Pa vint erru war o zachenn-labour e c’hellint dimeziñ ha kreskiñ ur familh. Bep unan a vo

profet ul lochenn ha peadra da lakaat legumaj dindan douar. Evurus e vint, nebaon… »

Met ne gave ket din e oant ken seder ha se dre welout o neuz trist ha spouronet..

« Arabat dit bezañ chalet,mabig. Ar re-se n’int ket eveldomp. N’int ket tud eveldeomp.

Hanterzen, hanterloen. Setu pezh a lavar ar gwellañ skiantourien. Sell’ta pegen korfet-brav ez

int… »

« Met lod a gomz hor yezh avat. Klevet’meus o gwarded , ha ken du evelto, o komz ur seurt

galleg ! »

« N’em eus ket lavaret e oant sot-nay. Bez e c’hellont komz, se a zo anat. Hogen’peus ket

selaouet o yezh dezho…Tostoc’h eo ouzh an trouziou ma ra ur bagad marmouzed pa vezont

spontet gant un dra digustum !

Gwir eo, pa vezont o chom tost ouzh ar re wenn e teuont da vezañ speredekoc’h met betek ur

serten poent… Dezrevell a reont ac’hanomp ha setu tout…Pa vanont en o strouezh avat e

chomont tostoc’h ouzh al loened. O tebriñ evelto, o kousket evelto, o kaout an hevelep

doareou… »

Ne oan ket kendrec’het penn da benn gant komzou fur va c’hamalad ar c’heginer. Ha m’o

defe poan eveldeomp ? Ha m’o defe santimañchou eveldeomp ?

« Arabat dit ober bilou, mousig tener. Ne vint ket gwallgaset gant hor c’habiten. Pep unan a

dalv ur guchennad vrav a arc’hant hag n’en defe ket ar c’hoant da wastañ e varc’hadourez !

Ugent den hag ugent maouez a oa renket dirak hor c’habiten bremañ. Paseal a reas a-biou

dezho en ur sellout pizh outo gant lagad lemm hag avizet un trafiker.

Dichadennet e voent e-pad ur pennadig ha lakaet e voent da redek, da lammat, da zaoulinañ

evit gwelout ma’z aent mat endro. Imbourc’hañ a reas o daoulagad evit gouzout m’o doa ket

tapet kleñved ar paludou a lazhe kement a dud en Afrik.

Hejal a reas e benn. Bez e c’hellent bezañ lestret. Adgalvet e voe izilli an akipaj o doa abuzet

o amzer e-barzh an tavarniou niverus a oa er porzh. Ne oan ket aet ganto dre ma oan chomet

ur paotr lentik. Karget e voe pep seurt legumaj ha frouezh fresk, barikennadou rom ha dour

dous, barikennadou pesk ha kig sall, bagadou yer ha denved…Prest e oamp da loc’hañ…

Dalc’het em eus soñj eus ar renkad tud zu-se o kuitaat o bro c’hennidik. O lestrañ e-barzh ar

vag-se a gasfe anezho d’ur vro dianav.

Ne oa skourjez ebet evit lakaat anezho da vont buanoc’h. Ne oa martolod ebet prest da

wallgas anezho… Met leun e oa o daoulagad gant un dristidigezh dibar. Kollet o doa o

frankiz.Kondaonet e oant da servij tud all a c’hounezfe arc’hant diwar o goust.

Met d’ar-mare-se, evit bezañ onest, n’em boa mezh ebet. Pezh a gonte evidon a oa dizoleiñ

broiou nevez. Ha va stad nevez a blije din kalz.

Pennad c’hwec’h
Stanketk e oa ar gegin gant an aezhenn. Gwelout a raen ma mignon kozh , bec’h warnañ, o

tabac’hat ar boued’barzh ar chidourn gant ur pezh mell loa gog :

« karotez ha patatez soubet gant lipig kig bevin. Peadra da grenvat o c’horfou. »

« Atav out bet keginer ? »

« Yann e vilvicher on bet atav, boultouz !. Pesketaer’barzh mor an Douar Nevez. Ur vuhez

eus ar c’haletañ, lampoun bihan ! Dav e oa deomp chom e-barzh ur varikenn e-pad un

derveziad a-bez gant ur walenn en hon dorn. Kropet gant ar skourn hag an avel sklas. Paeet

fall evit kalz a labour. O kousked e-barzh ar skor gant troc’hadou moru sall a-istribilh, gleb-

teilh hor mempchou. Gwashoc’h eget bezañ skavour, m’hen tou dit ! Bevet em eus ur pennad

er C’hanada. O foetañ hent e-barzh ar c’hoadou, o chaseal avanked ha lern glas. Kamarad bras

gant an Indianed. Seurt buhez zo mat evit ur fougaser yaouank, met pa’z emaout souchet

dindan bec’h an oad ez eo furoc’h paouez. Bet on bet soudard ivez. Ruzet’meus va botou en

Holland, o vrezeliñ war-gont ar Roue. Met bezañ dindan urzhiou noblañsou otus ne oa ket

diouzh va c’hoant. Hag ouzhpenn-se em eus analet c’hwezh sall ar mor abaoe ma ganidigezh.

Neuze em boa klasket bezañ lestret. Ha setu emaon war-vourzh ul lestr-preizhater… »

« Kemeret ho peus perzh en un emgann ? »

« Meur a wech, me’meus aon…Ur wech e oamp erru e-barzh drailh ur vatimant-vrezel a

zaou-ugent kanol anvet ar « York ». Gwelloc’h e oa bet din kilañ gant hor paourkaezh bag

dister, rak ne oa nemet tri e-barzh. Met hor c’habiten yaouank a lake an heol da sevel n’en doa

ket c’hoant diskrogiñ. Ha setu ni war he heul. Tennañ a reas a-dro-jouiz-kaer. Bez e c’hellemp

gwelout he c’hanoliou o skopat o bolejou ken ha ma c’hellent. Izel e oa hor bag kouskoulde

hag an tennou a yae dreist d’hor pennou. Setu ac’hanomp erru tost . Dismantret mik hor

gwern ganeomp.

« Abordaj ! » a grias hor c’habiten. Bec’h d’ar vourc’hal ! bec’h d’ar sabrenn. Ha an holl

ekipaj warni o skeiñ a-gleiz hag a zehou ken kriz hag ur vandenn bleizi. Ar paourkeizh

Saozon a oa gwall sourprenet. Morse n’o doa gwelet tud ken gouez. O Lopat warno. Oc’h en

em silañ en hor mesk. Ha setu ni mestr warno. Lazhet e oa bet ar c’habiten .Gwelloc’h e

kavjont en em rentiñ. Distroet e oamp bet war-vourzh ul lestr saoz da Sant Malou. Enor, enor

deomp, paotr. Ar York a zo aet dindan perc’hen ar Roue ha stag eo bremañ ouzh ar morlu.. »

« Pebezh buhez eo bet da hini… »

« Gwir eo,Louis…Met bremañ e kavfen gwelloc’h chom sioul un tammig… O koshaat emaon

mabig, ha seurt buhez n’eo ket graet ken evit un den a zo erru kozh… Ouzhpenn-se ez eo

prest pred ar sklavourien ha dav eo deomp bezañ divorfil…Me’zo ‘vont da sikour dit da gas

ar chidourn d’an traon. Dav e vo dit en em zibab da c’houde evit dispartiañ ar boued etrezo ! »

Ponner ponner e oa ar sapre kaoter-se. Kreñv e oa ar c’heginer hervez. Met ne oa ket ar

memestra evidon. Aon am boa da skuilhañ boued tomm-berv warnon.

Diskenn a oa ar pep diaesañ . Diskenn an diri prenn, ar skeul vras-se a gase betek ar skor.

Dirazon e vale ar c’heginer, hardiz ha fiziamant ennañ. War-bouez e zaouarne talc’he ar

chidourn ha me o strebotiñ war e lerc’h.

Graet e labour gantañ e sachas Hardouin e skasou. Va-unan en em gavis bremañ gant ar

chidourn e-kreiz ar skor ha gant ul loa-gog em dorn.

Santout a raen an holl o sellout ouzh an istrogell ma oan a oa prest da zispartiañ ar boued.

C’hwezh a oa em loerou. Fas d’an holl dud-se n’em boa gwelet nemet ur wech. Fas da dud ne

gomprenent ket va yezh. Fas da dud a oa prizoniet ha n’o doa ket gwelet ar sklerijenn abaoe

an deiz milliget ma oant bet lestret war ar bidouf-mañ. Komprenit mat : yaouank e oan. Lentik

hag eeuneg. Klevet em boa kement a istoriou droch diwar o fenn. Debriñ a raent tud, sanset.

Ne oant ket tud sivilizet eveldeomp. Ha dreistholl ne oant ket kristenien. Azeuliñ a raent

doueou faos, euzhviled a lonke gwad…En o lod e oa sorserien a c’hellfe sordañ ac’hanon evit

en em venjiñ eus o stad truezus. Me a c’hellfe pakañ un derzhienn dianav ha mervel diganti.

Neuze e oan o krenañ hag o c’hwezhiñ ; Ne c’hellen ket sellout outo kenkas ma c’helljen

pakañ o sellou  leun a rebech…

Dirak pep logell e oa ur vol koat asamblez gant un dasenn. Gant ur revrad aon’ta e skuilhis

boued e-barzh pep skudad. E-barzh o zoullou ne oa nemet daoulagad ront a sklerijenne o

dremmou. Gant evezh ha didrouz e krogjont da chaokat o boued. Ne bledjont nemeur pled

ouzhin…

Ne choment ket atav balc’het en o logellou.A-wechou e vezent bet kaset d’an nec’h war pont

al lestr evit aveliñ o fennou. Ret e oa dezho divorzhañ o izilli evit ma chomfe soupl ha

nerzhus o c’horfou. Setu’ta an termaji o kregiñ adarre. Redek un tammig, daoulinañ, mont

war o fuch. Pezh a lakae ar vartoloded sot da c’hoarzhin a-bouez penn ha dreistholl pa deue

tro ar merc’hed. Neuze e veze klevet farsadennou eus ar re c’hrosañ diwar o fenn.

Bez e oa ur medisin war vourzh al lestr. . Penaos e oa deuet da vezañ mezeg, den ne ouie !.

Lavaret e veze en doa labouret evel mevel e-barzh stal un apotiker hag e-mod-se en doa

dastumet deskadurez diwar-benn al louzou. Gouzout a ouie troc’hañ ur rann gant ur gontell

kiger ha goude lakaat un tamm houarn tommet evit digontammañ ar gouli.

Gouzout a ouie pareat ar skorbut gant frouezh fresk pe habaskaat an tañsion gant chuterezed-

wad. Gouzout a ouie lenn ha skrivañ ivez hag abalamour da se e oa deuet da vezañ klerg ar

c’habiten. Lod a lavare e oa bet dañvez-beleg ez-yaouank met taolet er-mez eus ar c’hloerdi

dre ma eve betek re. Laeron, ampouailhed eus ar vilañ, boued-kroug a bep seurt a oa gopret

evel preizherien-vor. Pa en em gave ul lakepod bennak war takad Sant Malou ne c’helle ket

an archerien arestiñ anezhañ. E-mesk ar vandenn chatal-se e oa tu goprañ martoloded…

Ar Gwashañ kleñved a c’helle diskar ur martolod a oa ar skorbut. Sall e oa ar boued a

zebremp bembeiz. Pennabeg da-se e oa taget ar moñsennou. O koeñviñ edont ha krog a rae an

dent da gouezhañ unan goude unan. Brein e teue da vezañ ar genou. Ne oa nemet un dro da

bareat ar c’hleñved terrupl-se : debriñ frouezh fresk ! Met diaes-meurbet e oa mirout

anezho…

Ur wech pa oan o servijañ boued d’ar sklavourien e klevis ur vouezh o komz en hor yezh.
« -N’out ket spontet ken ganeomp, paotr ! »
Sebezet ha spontet un tamm e trois va fenn.
« -Piv en deus komzet ? »
« -Me an hini eo, Amadou eo va anv ! »
War an tu dehou e verzhis un den en e feur a selle ouzhin.
« -Pelec’h ho peus desket komz hor yezh ? »
« -Ur wech e teuas ur beleg gwenn en hor c’hêriadenn evit strewiñ ho relijion en hor mesk

hag evit mougañ mouezhiou hon doueed. C’hoant en devoa da gavout eskibien en hon touez

hag evelse em eus desket galleg a-gevred gant un toullad paotred all. Gwelout a rez en deus

servijet kalz an deskamant-se din, chadennet ma’z on bremañ ! »

« Me n’am eus ket droad da gomz ouzhoc’h. Va labour a zo kas boued deoc’h ha setu toud ! »

« -Evel pa gari, paotr yaouank… »

Tevel a reas ha kregiñ a reas da ganañ. Meur a hini a savas o mouez gantañ. Trist hag unton e

oa ar gwerzh-se. Pegen brav e kanent avat !.

Diaes en em gaven bewech ma veze dav din servijout ar merc’hed. Yaouank flamm e oan ha

ne oan ket kustum da welout merc’hed o divronn noazh.

N’ouzon ket perak met atav en em gaven dizampart en o zouez ken hag e strewen boued war

al leur.

Ober a raent goap ouzhin. C’hoarzhin a rae lod zoken o welout ac’hanon o ruziañ dindan

skleur al lampou eoul a oa stag a-istribilh d’an treuzou.

Lod a oa koant meurbet. Lod a zifroñke a-wechou. Klask a raen d’o c’honfortiñ ar gwellañ ma

c’hallen. Tamm ha tamm e oan bet moumounet ganto. Me a oa an hini nemetken a ziskoueze

e c’hellen bezañ jentil ha mat war vourzh ar vag-mañ ma oa forbaned eus ar re daeraén warni.

A-wechou e c’halven ar medisin pa oa unan deusouto bet taget gant droug ar mor. Darn a

rechete hag a zeue da vezañ faez.

Meur a hini a golle he yec’hed dre vezañ izel he c’halon.

Pennad seizh
Kalm-chok e oa d’an dervezh-se. Mouchig avel ebet o koeñviñ ar goueliou. A-istribilh e oa ar

re-se evel linseliou o sec’hiñ dindan an heol. Pegeit e padfe seurt abadenn ?

Enkreziet e oa ar c’harter-mestr abalamour d’hor pourveziou.
Setu’ta unan eus an darvoudou terruplañ evit ur martolod. Kreñv e oa an heol ha gouenn glav
ebet gant an amzer.
Pa vez okupet ar vartoloded ez a mat an traou ganto. Met pa chom sac’het ar vag e-mod-se e
teu buan ar c’hwervoni enno ha kregiñ a ra neuze an trubuilhou.
Aet e oan da aveliñ va fenn war ar pont. Hardouin a oa chomet oc’h ober un tamm kousk e-
barzh e hamak.
Spurmantiñ a raen ar mor divent ha difiñv, ar gouelec’h glas-se krazet gant an heol. Enrollet o

devoa ar vartoloded ar goueliou ouzh an deleziou. Par e oa hor bag d’ur wezenn vras hep

deliou.

Tamm ha tamm em boa desket anviou ar gwerniou. An hini vrasañ a veze graet diouti ar wern

vras. Warni en em gave kastell al lestr. Eno e vane ar c’hedour e-pad prantadou hir a amzer o

c’hedal kement tra digustum a bare en e sellou. Pa vefen koshoc’h em befe c’hoant mont da

wernier. Pegen gwevn e c’helle bezañ ar baotred-se !, ha pegen kalonek e oant e gwirionez !.

Ma vefe brav an amzer pe lous e oa ret dezho dalc’hmat krapat. En hanternoz, pa oa ar bigi o

vageal e-mesk tammou skorn e tleent chom kludet war an deleziou rinklus. Pa veze ar vag o

hejañ hag o tehejañ e-barzh ar mor bev e veze ret dezho menel pintet war an uhelaén e risk o

buhez.

Ne oan ket evit chom va buhez-pad war vourzh ur preizhiataer-mor avat. Boued-kroug e oa an

holl anezho ha n’em boa ket c’hoant echuiñ va buhez krouget e penn ur gordenn gant un

toullad brini o toullgofañ ac’hanon…

War ar pont enta e oa martoloded o c’hoari diñsou en ur bariañ arc’hant ; klevet e veze cholori

e galleg hag e galloueg. Lod all o doa aozet ur redadeg c’hwilhed du, peadra da fripañ

arc’hant ivez…

Ur paoukaezh paotr, un tammig koshoc’h egedon, a oa o riñsat ar pont gant ur pez mell broust

hag ur gelornad gwinegr. C’hwezh treñk put a save en aer.

Darn all a oa o labourat , o penseliat ur ouel gant nadoziou houarn pe askorn.

Mont a ris davet ar staon e-lec’h ma oa ar mijin. Sed aze lodenn gaerañ ar vag.

Stag en he logell e oa an eor ha gwelout a ris ivez ur frigalion. Ur morwreg e oa. Sañset e oa

honnezh da atizañ ar vartoloded gant he c’hanou hud. An dud yaouank a blije d’he

c’henseurtezed rak kavout a raent o fried en o mesk.

Dindan ar mor o devoa paleziou hag eno e chome ar baourkeizh paotred bet tapet

ganto.Peurbadel e teuent da vezañ met biken ne adweljent sked an heol…

Me a oa o hunvreal pa glevis trumm tud o huchal a-bouez penn. Diwar ar re a oa o c’hoari

diñsou e save an tabut. Unan en doa truchet hag egile en doa lammet warnañ diouzhtu en ur

dornata anezhañ.

Ganto e oa daoulagad dispourbellet o virviñ gant ar gasoni, genou a-dreuz. Kregiñ a reas ar re

all da bariañ arc’hant warno e-lec’h klask dispartiañ anezho. Stummet o doa ur c’helc’h tro-

dro d’an dourterien evit broudañ anezho da sinkanañ.

« -Bec’h dezhi, Bornfeskenn. Tenn e zaoulagad digantañ ! »
« Hardi !, Denthouarn ! Flastr e bezh mell kof d’ar yar-dour-se ! »

Par e oa an hailhouned-se d’un toullad kranked bac’het e-barzh ur boutog. Gwad a oa o

ruilhañ. Souden doue e voe gwelet sked ul laonenn dir dalc’het gant Bornfeskenn. Klask a rae

Denthouarn derc’hel dorn e enebour ar gwellaén ma c’halle, met egile a oa kalz kreñvoc’h

egetañ hervez.

Mont a reas ar paotr e vroust da c’hervel ar c’harter-mestr. Hennezh a zifoupas d’an

daoulamm ruz. Boutañ divountañ a reas an arvestrerien en ur sakreal.

« -Sachit ho skasou, bandenn chatal ma’z oc’h ! M’hen talvo deoc’h ! Me a lavar deoc’h

holl. »

Bukañ a reas ur bistolenn ouzh an daou  lakepod
« War sav ! Ampouailhed ! »
An daou a savas diouzhtu hep termal. Kaer e koustfe dezho. Dindan ur barrad aon e oant

bremañ, o krennañ war o izilli evel lampouned yaouank bet tapet goude bezañ graet betisou.

« -Kasit ur gordenn buan ! » a yourc’has ar c’harter-mestr « Ha stagit ar re-se ouzh ar wern
vras ! »
Pep unan anezho en em gavas stag outi kerkent peg o bruched outi.
« Kasit ar skourjez ! »
« Dornler, te a zo’vont d’ober da vicher… »
Ur mastin a oa diouzh Dornler. Sot-nay e oa ar paourkaezh krouadur-se met kreñvoc’h
anezhañ eget ar marc’h limon.
« -Hanterkant taol evit pep unan ! »
Bodet e oa an holl akipaj etreget ar c’habiten evit sellout ouzh an arvestr. Mut e oa an holl

d’an taol-mañ. Rak prim e oa ar baotred-se evit sinkanañ met a-unan e oant gant neb a

c’houzañve seurt kastiz.

Kilañ a reas Dornler un tammig ha lakaat a reas e skourjez da fouetañ evit gwelout ma oa tost

a-walc’h evit touchañ an daou dorfetour.

« Krog ! » a urzhias ar c’harter-mestr.

Gant jestrou resis e koumañsas Dornler e vicher. Dizale e krogas kein an daou dabuter da

vezañ reget dindan taoliou ar skourjez. Klevet e voe ar baourkeizh paotred o hirvoudiñ dindan

ar boan. Donoc’h-donañ e teue da vezañ o gloaziou. Pa voe echu an abadenn e voe kaset ur

saihad dour sall ouzh kein pep hini. Distaget e voent hag ar re-se ne oant ket evit bale ken.

Kaset e voent gant harp o c’hamaladed da sal ar re glañv evit ma vefet distanet diouzh o foan.

War spered pep unan e chome sac’het ar goulenn-se : « Piv en doa flatret anezho ? »
Deiz pe seiz e vefe gouiet. Neb en defe flatret a gollfe e vuhez avat…

Pennad eizh
A-dizh-foeltr e skoemp war-zu ar C’hap-Gwer. Gouzout a ouie ar c’habiten e vefe bevoc’h ar
mor eno
Kosteziet e oa ar vag hag a-wechou e soñje din e oa war-nes sankañ…

Kavet em boa ur mignon all war al lestr. Chom a raen pell pell sabatuet o selaou e istoriou

sebezus.

« -Stag on ouzh sekt ar chaseourien. Mont a reomp bemdeiz da hemolc’hiñ war ar bladenn.

Lazhañ a reomp marmoused, kizhier ouez a-benn magañ tud ar geriadenn. Te a oar, paotr,

n’eo ket druilh ar boued en hor bro-ni. Debriñ a ra an dud un doare yod añvet « To ». Graet eo

hennezh gant melpin gwlec’het e-barzh an dour. Se a zebromp bemdeiz. Pa vez ur

badeziant,pa vez un eured e lazhomp un oan ha yer. Saout-laez hon eus ivez met ar re-se na

reont nemet ul litrad bemdeiz. Lakaat a reont douar dindan melpin met alies e vez distrujet an

eost gant kilhien-raden. Neuze pa zigasont jibouezh e vez fest ‘barzh hor c’hêriadenn… »

« Penaos out deut da vezañ chaseour ? »

« -Pa oan daouzek vloaz ez on bet tennet digant va mamm evit bevañ gant gwazed. Er-maez

diouzh hor kêriadenn en en gave anneziou ar chaseourien. E-barzh foukennou savet gant

brouskoadou edomp o chom. Da gentañ e oan o tougen seier ha gourloudennou ar

chaseourien. Heuliañ a raent anezho e-barzh ar strouezh met dav eoa din bale pell diouto.

Tamm ha tamm e tesken penaos en em zibab e-barzh lec’hiou gouez. Bale hep ober trouz.

Anavezout roudou al loened gouez. Un deiz e tivizas hor penntiern e oan erru kozh ha fur a-

walc’h evit dont da vezañ ezel eus ar sekt. Deskiñ a reas ar c’hozhiad a oa en hor penn yezh

kuzh ar chaseourien. Dianav e vez d’ar peurest. Displegañ a reas din penaos e oa bet krouet ar

bed, kevrinou an douar. Deskiñ a reas din yezh al loened. Penaos komz outo gant va spered.

Ha penaos stagañ va spered ouzh an hollved. Pep tra a gomz war hon douar. Evit neb a oar

doujañ hor mamm douar, evit neb a oar al liamm kuzh etrezomp hag an hollved e vez

diskuliet dezhañ ar wirionez sakr a grou ar vuhez. Lazhañ a reomp evit bevañ. Ne lazhomp

ket evit ar blijadur. Bewech ma lazhomp ul loen e tleomp pediñ evit e ene.A-hent all e vefe

fachet an natur ha dizale e vefemp pinnijet…

Traou sebezus em eus desket diganto. Da skwer, penaos en em drein da vein… »

« -Mont da vein ? »

« -Ya, ne lavaran ket gaou. Bez e c’hellomp kemer stumm ur maen pe ur wezenn. Bez e

c’hellomp ivez komz gant speredou hon hendadou, gant speredou an dud varv. Anavezout a

reomp yezhou an dour, ar c’hoadou,ar gouelec’h. Gouzout a reomp komz gant al lapoused pe

ar merien ! »

« -Ha perak ne c’hellomp ket ni tud wenn ober ar memestra ? »

« Evideoc’h-c’hwi e talv kement tra he fouez aour. Gwerzhañ ha prenañ a rit kement tra a zo

war an douar hag e-mod-se ho peus kollet al liamm kevrinus a zo etrezomp-ni hag an natur…

Kreñv eo ho armou. Kreñv eo ho ijin. Met bevañ a rit er-maez diouzh ar vuhez. Distruj a rit

kement tra a zo en ho arigrap hag evel-se e krignit hor mamm an douar eus an diabarzh… »

Petra da enebiñ ouzh komzou fur va mignon Chom a raen dilavar, badaouet ma oan bet gant

furentez hennezh. Edo Amadou o sellout ouzhin gant daoulagad parpintig. Gwelout a rae mat

ar strafuilh a oa o tagañ va spered yaouank. Brañsellat a rae al lamp eoul. Gwigourat a rae al

lestr. Santet e veze he c’houc’h solud o terriñ ar mor diroll.C’hoant en doa va mignon da

gonfortiñ ac’hanon un tammig. A-benn ar fin ne oan nemet ur bugel c’hoazh.

« -Te n’eo ket evel ar re all avat. Gwelet em eus an dra-se en da zaoulagad ar wech kentañ ma

kejis ganit. Mat eo da galon ha glan eo da spered… »

Poziñ a reas e zorn war va skoaz evit ma c’hellfen santout pouez e vignoniez.

Kregiñ a ris da brederiañ un tammig. Ne oa ket diaes divinout pezh a soñje an dud balc’het e-

barzh o logellou. C’hoant o doa mont endro d’ar gêr. Mont kuit diouzh al lec’h milliget-mañ,

gleb-teilh ha flaerius. C’hoant o doa da vezañ gwelet evel tud ha nompaz bezañ gwallgaset

evel chatal. C’hoant o doa adwelet o ziegezh, o ziez, bered o hendadou. C’hoant o doa santout

flouradennou an heol ha klevout c’hwezh pebr an douar. Bezañ dishual !

Strafuilhet e oan gant prederouriez Amadou, gant e gomzou fur kenkoulz ha gant planedenn

galet e genseurted. Met petra a c’’ellfen-me ober evit sikour anezho?  Evit ma c’hellfent

sachañ o skasou diouzh an ifern yen-mañ ? Ne oan nemet ur mous dister…

Pennad nav
Ya’da, dalc’het’meus soñj eus an dervezh-se…

Ne oa ket kalz avel o c’hwezhiñ ar goueliou. Ne oa ket kalmchok d’an taol-mañ met

damdost.Mont a rae ar vag gouestadik ha sioulik war ar raok. Al Larg a oa ganti. Me a oa o

poazhañ ur soubenn kaol evit an akipaj tra ma oa Hardouin o touc’hañ tammou kig moc’h

sall. A-daol-drumm e klevjomp mouezh ar paotr war-c’hed a huchas a-bouez penn diouzh ar

c’hastell :

« -Listri a-zehou ! Listri a-zehou »

An holl vartoloded a vodas prim war ar pont. Ar c’habiten hag e garter-mestr en em gavas war

pont an aros.

Ur skouadrenn a voe spurmantet war babourzh hon lestr. Ur renkennad listri saoz !.

Bez e oa div lestr vrezel unan araok, unan a-dreñv o wareziñ peder lestr konwerzh. Stag e oant

ouzh kompagnunez an Indez Saoz hervez o banniel. Ar re-se sur a-walc’h a oa leun o skoriou

gant spisou…

« Mallozh ruz deomp !. Sellit ouzh nerzh o c’hanoliou. Pep unan he deus daou-ugent kanol da

vihanañ. Hep kontañ ar re a zo bet plaset war al listri konwerzh a-benn o difenn... Deomp

larkoc’h, sachomp hor skasou ar buanañ ma ne fell ket deomp bezañ frigaset ganto ! »

setu ar chuchumuchu a sile e-mesk an akipaj…

Al lestr eus a-dreñv he doa gwelet ac’hanomp kouskoulde ha kregiñ a reas da cheñch roud.

Diskenn a reas un toullad paotred e-barzh sal ar gwindask rak tremen poent e oa deomp

cheñch bourzh tra ma oa paotred all o pignat buan gant ar gwerniou evit astenn amploc’h ar

goueliou.

Ar peurrest a yeas e-barzh sal ar c’hanoliou. Armet e oant bet diouzhtu. Ur paotr a choukas

poultr e-barzh genou ar ganol ha da c’houde e voe bet lakaet ur boled e-barzh.

Ar c’harter-mestr a redas gant tizh dezhañ betek ar santez barba evit ingalañ da bep unan un

arm. Sabrennou, fuzuilhou dre zelin, trombloned, pistolennou a voe tapet krog enno.Me a oa

bet roet din ur bistolenn, din-me ha n’em boa morse tennet em buhez !

Nerzhus ha tanfoeltr dezhi, tan tout ha moged du e avañse al lestr saoz betek ennomp Ken

kreñv hag un tarv prest da frikañ ar gelionenn-se a vage trubuilh dezhi.

Me a oa o vere c’hwezh war va zal dindan ar barrad aon a waske va c’hreiz. Livet-fall hag

enkreziet e oa holl izilli an akipaj. Hon lestr a chase he skasou ken buan hag ur gobar war ur

ganol.

« Ober a raio hor stal deomp, se zo anat ! » a hiboudas Hardouin.

« N’em eus ket c’hoant da vouetañ ar c’hranked » a hiboudas ur moraer all.

Pell e oa bremañ al lestr saoz diouzh ar skouadrenn avat ha setu pezh a sovetas ac’hanomp

moarvat. Ne rae foultre kaer ul lestr ken kreñv eus ur preizh ken dister. A-daol-drumm e

cheñchas bourzh…

Pep unan a voe disammet. Lod a lammas o bonedou ruz dindan levenez. Darn all en em

lakeas da zañsal en ur ganañ ton brudet kourserien Sant Malou

« Ya-da, ni zo mibien ar gourserien
roueed doujet ar moriou… »
Hardouin, ruz e benn evel ar yar o doñviñ, a gavas gras o welout al lestr enebour o pellaat
tamm ha tamm. Neuze e kavas tro da gontañ din an istor diskredabl-se :
« -ur wech en doa tapet hor c’habiten ul lestr ken bras hag honnezh. Lazhet e voe an hanter

eus hon ekipaj e-barzh ar c’hrogad. sanket e voe hon lestr preizher-mor. Met dont a rejomp

endro da Sant Malou war vourzh an hini saoz bet tapet ganeomp… »

En ur tiskouez din ar re a oa o vont kuit e tistagas ar geriou-mañ :

« -M’o dije gouiet piv a oa o komandiñ hon lestr n’o dije ket cheñchet bourzh, me ‘lavar dit,

vaotr ! ! ! »

Pep unan a voe diverc’hiet. Met azalek an deiz-se e chomas pep unan diaes. Kement a listri

saoz a oa o foetañ hent tro-war-dro ! Roud an Indez an hini a oa hag emgannou spontus a

c’hoarveze alies eno etre ar Fransizien hag ar Saozon…

Pennad unnek
« Sell’ta, paotr ! ‘peus ket gwelet ? A-dreuz eo va fri !… Te a oar, kroget em eus va micher

eveldout. Evel mous’ta, da lavarout eo, evel paotr e vilmicher. Ar c’heginer a oa oc’h ober

war dro ar guizin ne oa ket ken akomod ha me. Ober ha tevel. Setu aze ‘pezh a oa e ziviz. Hag

ober war ar prim…Ur wech em boa paket un taol loa-gog e-barzh va fri ha chomet a-dreuz

dibaoe…Me am eus graet e stal dezhañ diwezhatoc’h avat pa oa muioc’h a nerzh e-barzh va

c’horf. … »

« -Lazhet ez peus anezhañ… » a c’houlennis da Hardouin.

« Tamm ebet, a-hent-all e vijen bet krouget. Torret em eus e benn dezhañ gant ar memes loa-

gog… »

Me a oa o peilhañ patatez. Berniadou ha berniadou a avalou douar… tra ma oa ar fistouller

kozh o kontañ e droiou-kamm :

« Gouzout a rez petra a c’hoarvez d’ur preizher-mor pa vez tapet gant ar Saozon ? »

« Krouget e vez war an dachenn ! »

« Tamm ebet, biteuneuk ! Setu pezh a erru d’ur laer-mor ! paz d’ur preizher-mor, avat !

Ar breizherien-vor o deus sinet un emglev gant ar Roue. P’o deus lakaet o arigrap war ur

preizadur ez eo ret dezho reiñ un hanter d’ar Roue ha mirout a reont ar peurrest evito. Neuze

pa vezont paket gant an enebourien e vezont kaset war ur ponton…

« -Ur ponton ? »

« -Ur ponton a zo ul lestr kozh penseet war an aod ha troet da brizon. Gwashoc’h eo chom

bac’het e-barzh ar bidouf-mañ eget bezañ krouget e gwirionez. Neb a zeu e-barzh seurt ifern

yen na c’hell ket sortial…Ijin’ta kentoc’h, martolod paour : chom azezet evit peurrest da

vuhez war ul leur loudour neret gant ar razed, distrempet tout da gorf gant dour chag. Oc’h

evañ dour lous hag o tebriñ tammou bara serc ‘h…Skourjezet a-hed an dervezh gant gwarded

sot-pitilh en ul lerc’hchenn leun a foerell hag a staot. Setu pezh zo erru d’hor c’habiten…

« -Gwir eo kement-se ? »

« Gwir pater eo mabig ! Te a oar, menoziou drol a vez a-wechou o trotal en e glopenn. Ur

wech e oa deut da Jersey d’ar c’huzh-heol evit profañ ur piano da unan eus e vestrezed. Aet e

oa sioulik e vag e-barzh ar porzh ha diskarget ar sapre piano-se gant un toullad paotred. Met

unan anezho a bakas ul lamm, trapet e droad e-barzh ur gordenn. Ha diouzh ar benveg-senién

e savas ur sonadeg eus an iskisañ. Ha diouzhtu dak e tifoupas ur maread archerien ha

soudarded. Paket brav ar bagad intudued hag an holl anezho a voe kaset da Blymouth war

vourzh unan eus ar pontoniou-se…

Dre ma oa un noblañs eus hor c’habiten ne voe ket tennet e zilhad digantañ. Pebezh fazi o

doa graet e-mod-se avat. Hennezh en doa kuzhet pezhiou aour e-barzh unan eus e heuzou. Ha

dont a reas bremaik da ouestlaoua unan eus e warded. Ha setu eñ o tec’hout war an aod sklas

da rouz an noz. Skrapat a reas ur c’hanot ha roeñviñ a reas betek Sant Malou…

Chom a ris gant va genou da eizh eur pa’z antreas trumm ar mezeg e-barzh hon c’hegin.

« Louis Jugant, dav eo dit mont da weled ar c’habiten diouzhtu ! »

« -Me ? » a c’houlennis sabatuet mik en ur sellout ouzh va c’heneil gant daoulagad

dispourbellek.

« -Ya, te an hini eo ! Ha ret eo din dirastiñ paotr yaouank rak pres a zo warnañ ! »

Mond a ris war vale diouzhtu dak en ur lezel va c’hontell ha va fatatez hag heuliañ an danvez

medisin a garzhe kuit ken buan ha tra. Krapañ a rejomp gant ar skalier a skoe war kambr ar

c’habiten. Skeiñ a reas ar mezeg ouzh an nor.

Kehitañ a ris va roched evit bezañ pizh ha kempenn. Mezh ruz a oa warnon e gwirionez rak ne

oan ket en va seizh gloria. Ouzhpenn-se n’em boa ket gwalc’het va c’horf abaoe pell hag ur

fesflaer a save diwarnon. Ni, martoloded, ne oamp ket chalet gant an neteri. Ur sailhad dour

sall taolet warnomp a oa a-walc’h evideomp da zigramennañ. Ouzhpenn-se , evel ne oa ket

gweneien war hon anv, n’hor boa ket arc’hant a-walc’h evit prenañ frondou evit mougañ hor

c’hwezh.

« -Deuit-tre ! » a c’hrosmolas ar c’habiten…

M’ho pije gwelet diabarzh ar sal-se ! Arrebeuri koaret brav o lufrañ, un daol a goad eben

divent-meurbet ma oa kartennou-mor a bep seurt ledet warni, a-gevred gant reolennou,

kompasiou…A-dreñv an daol-se e oa stalennou sammet gant levriou keinet gant ler. Ha war

an tu dehou e oa ur violoñsel pozet war ur vatezh. Ouzh e vurev e oa ar c’habiten. War e benn

e oa ur berukenn wenn poultret ha serret e oa honnezh gant ur ribon. Ur porpant voulouz glas

a oa gantañ hag otou ken glas all. Amsellout a reas ouzhin Glas glas e oa e zaoulagad. Ken

fromet ma oan ken hag e soñjis e oan war nes kouezhañ e paramoutig.

Ledan e oa e zremm hag un tammig ruz e liv. Kreñv ha bihan e oa e c’houzoug.

Dirazañ e oa bet pozet ul levr bras a gontou. Kompren a ris buan e oa bet lakaet warnañ priz

prenañ ar sklavourien…

Hemañ na glaskas ket an tu :

« -Ezhomm am eus eus ur c’honter. Bez e c’hellez skrivañ mat ha kontañ brav, hervez ? »

« -Ya, va aotrou. Desket em eus kement-se digant ar seurezed Jugant e Konkaven. Hag

ouzhpenn-se e c’hellan lenn e galleg hag e latin… »

« -Me ne ran foultre kaer eus al latin. Ar veleien a gavo o mad diwar ar yezh-se. Met n’hon

eus ket ezhomm eus ar gouenn-se war hon lestr…Pa vimp erru e Enezenn Morvan em bo

ezhomm eus da servijou…Ha ma rafes mat da labour e vo degaset dit ur prim… »

« -Trugarez deoc’h a-wir kalon, va aotrou ! » a lavaris o virviñ gant al lorc’h.

« Arabat dit bezañ frealzet gant se re abred. Rak ma rafes faziou e vefe tennet diwarnout da

c’hopr a vartolod, hag ouzhpenn-se e vefe kaset dit taoliou skourjez war da revr ken a

c’houlenni dour da evañ !… »

C’hoarzhin glas a reas ar mezeg. Tevel a reas ar c’habiten war gement-se. Me a chome bout

dirazañ. Ar mezeg a sachas neuze war va mañch evit din da intent e oa pasepoent da garzhañ

kuit.

Ur wech aet er maez e lavaras din ar mezeg an dra-se :

« Ma vefen-me en da blas, ne ziventfen ket an afer-se kenkas na savfe gwaziri en da genver.

Kement den a zo amañ war ar c’hozh lestr-se a ra e seizh possubl evit sachañ evezh ar

c’habiten.Prest int holl da lipat e voutou evit bezañ gwelet mat gantañ. Nevez-erru out e-barzh

ar vatimant-se ha sur a-walc’h ne vefent ket kontant o welout ur fri mirc’hiok eveldout priziet

ken buan gant ar c’habiten… »

Chom a rafen mut war an afer-se, ne oa ket tu d’ober mod-all. Met gouzout a ouien mat

kouskoulde e klakfe Hardouin, ar flaper kozh ma oa, tennañ kaoz deusouzhin sur a-walc’h.

Petra’lavarout dezhañ ‘ta neuze ? Me ha na ouie ket livañ gevier…

Diskoulmet e vo ar gudenn buan a-walc’h kouskoulde…

« Goulennet en deus diganin lenn oferennou ar re varv ma vefe unan o vont d’e anaon… »

« -Morse n’em eus gwelet ar c’habiten o vezañ chalet gant traou ar relijion. Met emaén o

koshaat ha gant an holl bec’hejou a zo war e spered e kav gwelloc’h marteze bezañ a-du gant

an aotrou Doue evit gounid un dachennig e-barzh ar baradoz emichañs… »

Ne gredas ket ennon. Met ne glaskas ket astenn ar gaoz pelloc’h. Sachañ a reas war e gorn-

vutun tra ma oan me o peilhañ ur batatezenn all…

Pennad daouzek
« An heol ruz deus ar mintin
sin fall d’ar vartoloded. »
« -Ret e vo dimp stagañ pep tra e-barzh ar gegin ! » a zisklerias Hardouin
« -‘blam da betra ? »
« -‘peus ket gwelet liv an oabl. Ruz ruz eo ! Be’vo ur sapre barr-avel o tont, me a lavar dit,
mousig tener…ha bec’h d’hon bouzellou… »
Santout a raen ar vag o hejañ hag o tehejañ. An tonnou a zeue da vezañ brasoc’h brasañ.
Paotred ar skop a bignas buan er gwerniou evit krizañ al lien.Diarc’hen e oant. O zreid hag o

daouarn nerzhus a dapas krog en obantou evel paviou ur gevnidenn…

Bez e oa pevar den a-sav war an deleziou. Ha bep eil e krogjont da griziañ ar goueliou…

Me am befe krignet al louarn ken uhel ha m’edont holl kludet evel-se…Mezvigillet em befe

ha pilet d’an traon sur a-walc’h…

Koll a reas ar vag da goll tizh. Par d’un arar e oa o tifousañ un douar ponner ha stank. Stagañ

a reas al loman ar stur…

Kregiñ a reas glav-bil da zistrempañ va dilhad. An avel na baoueze ket da c’hwezhaén,

fourradou-avel a sklase hon dremmou hag a zalle hon daoulagad. Dibossubl e oa klevout

urzhiou ar c’harter-mestr. Hennezh a zirede a-gleiz hag a-zehou, a-dreuz hag a-hed evel ur

vuoc’h aet da zreskenn. Lod eus ar baourkeizh martoloded a rinkle war ar pont hag a skoe kriz

o memprchou.

« Mill boulc’hurun, it da stagañ ar c’hanoliou e-barzh ar skor ha serrit ar skoutilhou ! »

Lod a rechete. Ar paz a oa gant darn all.Gwagennou uhel-meurbet a save o lakaat da hejañ ha

da vrañsellat hor paourkaezh bag a oa deuet da vezañ ur bon e-barzh ar mor dirollet-se ;

A-daol-drumm e voe klevet un trouz spontus ; Roget e voe ur ouel gant ur fourrad-avel kreénv

hag edo ar ouel-se a-istribilh bremañ, o foetañ evel un tasmant ar wern visan. Nebeut goude e

torras un delez. Tamm ha tamm e oa bet diframmet ar baourkaezh gwern truezus-se.

Poan o doa ar vartoloded d’en em sachañ war ar pont. Ha pezh a oa toñket da c’hoarvezout a

erruas buan. Unan deusouto a voe rinset kuit gant un taol mor. Paotr e vroust an hini a oa…

Petra a deuet da vezañ va migoned zu ?
Prim e tiskennis ar skalier koat evit mond e-barzh ar skor. Meur a wech e oa darbet din pakañ
ul lamm ha terriñ va fenn. Met gwevn e oan.
Hennezh e oa soubet gant ar mor. Dour am boa betek va daoulin. Eno e welis e peseurt stad
truezus e oant.
Lod a oa o leñvañ dourok, darn all a oa kropet en o lochenn o sellout ouzh an dour beuz o

kreskiñ buan buan e-barzh ar skor. Tapet o doa bet krog en o chadennou evit en em zerc’hel.

Petra a c’hellfen-me ober ? Gant ar c’heginer e oa an alc’houezhiou. Staget mat ouzh e

c’houriz Hennezh a gouske ganto, ken fier ma oa eus e garg. Ha koustañ kaer a raje dezhañ

ma vijent bet kollet…

N’eus forzh penaos ne dalvefe ket ar boan d’o delivrañ rak aon na vijent skubet holl gant an

tourmant.

Tra ma oan o klask va mignon chaseour e voe klevet un tousmac’h all, kalz kreñvoc’h eget ar

re all avat. An trouz spouronus-se a zeue eus aros ar vag  Evel ne oa ket mestr ken al lomer

war ar stur he doa kemeret ar vag un hent fall.Stoket he doa hon lestr ouzh ar gerreg !

Echu e oa an abadenn d’an taol-mañ…Klevout a ris mouezh ar c’harter-mestr o huchal

urzhiou :

« -Taolit ar bertoniou e-barzh ar mor ! ! !
Taolit ar bertoniou e-barzh ar mor ! ! ! »

Krog a reas ar baotred da sachañ fun ar bertoniou. Unan a lammas e-barzh evit derc’hel ar

stur.

Ne gollas ket ar c’hartermestr an nord kouskoulde na pegen kreñv e oa ar mor dindan prest da

loñkañ an ambarkasionou dister-se…Kaset e voe ganto barrikennadennou-dour bihan,

fuzuilhou ha kig sall. En em deurel a reas ar baotred war o bourzh. Dizale en em gavjont e-

barzh al lagenn, e-barzh an dour o virviñ dindano, prest da zilemmel o buhez.

Teir bagig a voe taolet e-barzh ar mor diroll e-mod-se. Sañset e oa ar c’habiten chom war e

vag ha bezañ beuzet ganti. Hogen hennezh ne rae foultre kaer eus lezennou ar merdeiñ, dre

ma oa ur preizher-mor emichañs.

Chom a rae ar c’habiten, ar c’harter-mestr, ar c’heginer,me,  hag un toullad martoloded all

war ar pont o sellout pizh ouzh o c’hamaladed a oa o steuziñ tamm ha tamm e-barzh an

tourmant daoneet-se.

Prest e voe ar berton diwezhañ da vezañ taolet…
« -Ro din an alc’hwezhiou ! » a c’houlennis d’ar c’heginer.
« -Gwelloc’h eo dit lammat buan e-barzh ha sachañ ar roeñvou ganeomp ma peus c’hoant
chom bev… »
« -Ro din an alc’houezhiou. N’on ket evit mont ganeoc’h… »
« -Sod-nay out, pe peotramant ? A-benn herr e vo torret a dammou hor bag. Ha ma chomfes

amañ gant da gamaladed zu e vi boued d’ar rukuned, se zo ken skaer ha lagad an naer… »

« -Me da suppli, ro din an alc’houezhiou… »
« -Paourkaezh paotr. Te a zo bet disavet gant ar seurezed ! C’hoant’peus mont d’ar baradoz.
Me a gav gwelloc’h en em zichasañ… »
Sevel a reas e roched hir ha distardañ a reas e c’houriz.
« -Dal, biteuneuk yaouank…ha chañs vat dit ! »

Santout a ris e vouezh o krennañ dindan ar ranngalon a oa en e askre. Gwigourat a reas pole ar

chabl ha dizale en em gavas ar berton e-barzh an dour.

E-pad ur pennad e sellis ouzh ar vag vihan o vont kuit. En aros e oa ar c’habiten hag ar

c’hartermestr. Ar c’habiten n’en doa lavaret grik. Fuloret e oa o koll kement a arc’hant a-dra

sur. Petra’verne dezhañ ul lestr. Kement en doa komandet. Ha kement a vrud en doa paket

war ar moriou. Ar c’harter-mestr, diouzh e du, a roe urzhiou, bep eil taol e sanke ar vartoloded

o roeñvou e-barzh ar mor :

« Unan, daou. Unan, daou… »

Hag Hardouiñ, evel ar re all, a roeñve hep soñjal re, c’hwezh en e loerou evel ar re all…

Pleget gant an avel foll, gleb-teilh gant ar glav, o charigellat dindan an taoliou-mor ez is betek

ar skor evit dishualañ va c’hompagnuned en ur zerc’hel ferm an alc’hwezhiou em dorn.

Pennad trizek
Pebezh ranngalon o welet an dismantrou strewet war ar pont . Drailhennou lien mesket gant

kordennou an hoblantou, torrajou gwerniou. Par e oa ar pont d’un dachenn-vrezel. Hag an avel-

yud a oa dalc’hmat o foetañ ar vag evel ul loen gouez o peurlazhañ e breizh.Ingal e skoe an tonnou

ouzh ar c’houc’h, met souezhusat tra e chome ar vag peuliet e-barzh ar gerreg.

Deuet e oan a-benn da zishualañ va mignoned unan goude unan. Ar re greñvañ o doa harpet ar

re all d’en em zichasañ diouzh lagenn ar skor. Bremañ en em gavjomp holl war ar pont o

krennañ gant ar riv. Petra a vefe hor planedenn ? Gortoz a raemp ma vefemp beuzet holl

dindan stokadennou ar mor diroll a vounte al lestr evel un tarv arajet.

Amadou a chome eñ e-unan pellik diouzh ar bagad tud. Merzet em boa pegen distroñket e oa.

Serret en doa bet e zaoulagad ha gwelout a raen e ziweuzh o fiñval .

A-daol-drumm e pokas e vedalenn a oa a-istribilh ouzh e vruched. E-pad un hanter eur bennak

e chomas evel-se o vouskomz komziou iskis. A-daol-drumm e tavas ar glav hag e habaskas ar

barrad-avel. Souezhet e oamp holl gant an didrouz a rene bremañ.

Kreñv e oa ar mor c’hoazh met kollet o doa ar gwagennou o nerzh. Kompren a ris en doa

pedet an natur da espern hon buheziou. Hag ar speredou a urzhie ar bed o doa asantet d’e

bedenn kuzh. E-barzh ar beg-douar-mañ e cheñche buan an amzer. Dizale e tisparisas ar

c’houmoul du a oa o stankañ an neñv ha kregiñ a reas an heol da barañ adarre a-us d’hor

pennou. Sklaeroc’h e oa an traou tro-dro deomp bremañ . Chomet e oa ar vag stabil e-mesk ar

gerreg. Dirazomp e weljomp un enezenn. Un enezenn vrav-meurbet gronnet gant un

draezhenn a draezh fin. Gwez palmez stank en em lede a-bell. Lapoused a zeuas da richanañ.

Eus pelec’h an diaoul e teue ar re-se ? ‘blam da betra ne oant ket bet flastret gant ar

gorventenn ?

Kregiñ a rejomp da fardañ ur radell. Stagañ a rejomp tammou gwerniou an eil re ouzh ar re all

gant funiou. Pa voe solud a-walc’h e taoljomp anezhi e-barzh ar mor. Tri faotr a oa e-barzh ar

jeu. Din-me, Amadou, hag ur paotr yaouank all a oa divorfil ha bliv e spered. E-barzh ar

Santez Barba hor boa kavet armou (kalz anezho) ha ne oant ket bet kemeret gant ar

gourserien.

Ar re zu na ouient ket ober gant seurt armou. Neuze em boa kemeret ur c’houblad

pistolennou. Fardet hor boa roeñvou gros hag ur stur ivez en aros hor radell. N’eus forzh

penaos e oa blot ar mor bremañ ken sklaer hag ur voull strink. N’en doa ket lavaret Hardouin

gevier. Rak gwelout a ris souden doue eskelligou rukuned, o troc’hiñ gorre habask ar mor. E

strad ar mor e oa roc’hellac’hou limestra ha glas ha pesked ken liesliv all.

Petra a oa deuet ar gourserien da vezañ ? Hag eñ o doa tizhet an enezenn-se ? Pe aet

pelloc’h ? Ma pakjent ac’hanon e vijen bet gwelet evel un treitour ha dont a raje va mignoned

da vezañ sklavourien adarre…Hardouin, e-unan, a vije bet krouget. P’en doa roet din an

alc’hwezhiou ne oa ket bet gwelet gant ar c’habiten.

Tizhout a rajomp an aod.Skañv ha fin e oa an traezh ken ha bleud. Diskenn a ris ar c’hentañ.

Karget em boa va fistolennou, prest da dennañ. Un nijad lapoused a nijas kuit eus ar gwez

palmez. Pezh a lakeas ac’hanomp da c’hourvez war an draezhenn. Den ebet a zeuas d’hon

degemer. Gouestadik e ejomp don e-barzh ar c’hoat. Ne oa ket aes rak stank e oa ar

plantennou. Teñval e oa eno dindan bolz ar gwez. Ar chaseour a rede araok deomp bremañ.

Adkemeret en doa buan e emzestaoliou a chaseour. Selaou a rae pep tra. A-wechou e selle

pizh ouzh an douar evit dazlec’hiañ roudou.

E-pad un eurvez evel-se e karzjomp e-barzh ar c’hoat. Pebezh cholori a oa e-barzh. Bez e oa

marmoused o chom eno. A-wechou e voe klevet yuderez ul loen gouez bennak. Bleuniou

divent a greske eno, liesdoare ha liesstumm. Meur a wech e treuzjomp steriou. Stank e oa ar

jibouez. Stank e oa ar frouez. Bez e c’hellfemp padout ur vuhez-pad eno. Danjer ebet war wel

hervez. Neuze e krogjomp mont war-gil war-zu an aod. Ober a rejomp sin d’hor c’hamaladed

…

Neuze e kogas ar monedone. Tamm ha tamm e oa bet kaset kuit an holl dud a oa war-vourzh

ar vag, merc’hed ha gwazed. Kas a rejomp ganeomp ivez barrikadennadou kig sall, armou,

tammou koat,lien, binviji, peadra da sevel lochennou, da chaseal, da besketa, da droc’hañ, da

fardañ, da bareat. Ha pa voe kaset tout an traou war an aod e c’hwezhjont ur pikol tantad war

an aod evit lidañ hor buhez nevez, deiz kentañ hor frankiz. Kregiñ a reas va mignoned ha va

mignonezed da zañsal ha da ganañ. Bremañ e oant dieub, dichadennet.

An deiz war-lec’h e krogjomp da zastumm brouskoadou ha deliennou palmez. Ha buan e voe

savet ganeomp lochennou. Nec’het e chomen kouskoulde. Hag eñ e oamp ar re nemetken o

doa kavet annez war an enezenn-mañ ? Hag eñ e oa bet beuzet ar peurrest eus an akipaj pe

hag eñ o doa kavet repu e-barzh ul lodenn all eus an enezenn ?

Pennad pevarzek
Pezh a gasas ar brasañ plijadur ennon a voe da biaouañ levriou ar c’habiten.

Tamm ha tamm e oamp deuet a-benn da gemer an holl draou a oa e-barzh al lestr. Traou a

dalvoudegezh, ha traou didalvout. E-mod-se hor boa dismountet kegin Hardouin ha rastellet

tout ar binviji keginañ. Zoken ar fourn hor boa kaset ganeomp pa veze ken aes poazhañ boued

dindañ an traezh tomm. Goloiñ ur pesk etre div zelienn vananez ha lezañ anezhañ da boazhañ

e-barzh an etivi tomm.

Dismountet hor boa zoken ar frigalion ha lakaet hor boa ar morwreg e-kreiz hor c’hêriadenn.

Me am boa skrapet an holl levriou a oa chomet e-barzh kambr ar c’habiten. Pegen gouiziek e

oa an den-se e gwirionez ! ha zoken ma oa garv e zoareou…

Ar re-se a denne d’an holl zanveziou. Bez e oa levriou douaroniez, istor, prederouriez,

romantou. Bez e oa zoken flemmganou a-eneb d’ar Roue digant ur strollad prederourien a

c’houlenne reformou evit saouzeniñ dienezh ar bobl vunut.

Evel-just e oa levriou merdeiñ. Kroget em boa da lenn gant aked rentañ kont beajou Cook. Se

a oa a-dalvoudegezh vras evidon rak deut e oan da gompren penaos e oa furmet hon enezenn.

En he c’hreiz e oa genou ur menez tan. Ledan e oa ar genou-se ha stanket e oa ar chiminal. Ul

leton druz he doa kresket war he c’hosteziou hag ouzh he zroad en em lede ar c’hoat.

An enezenn a stumme un hantergelc’h. Tro-dro dezhi e oa ur vorlenn bevennet gant ur

garregenn a gourel. Eno e oa puilh ar besked ha pa veze ar chal o tont e-barzh e teue morvleizi

a-wechou d’ober kofig leun warno. Arvarus-meurbet e oa rak ar re-se a neuie tost-kenañ ouzh

an aod.

Daou goulz-amzer a zispartie ar bloaz. E-pad ur mare hir e pare an heol ingal hag un avel sil

deuet eus ar mor a glouare ar gor. Goude e teue mare ar glaveier. Glav-bil a rae bemdeiz ha

dont a rae ar vuhez da vezañ un tammig diaes evidomp.Ar re zu ne oant ket kustum gant

kement a varradou glav, gennidik ma oant eus ur vro serc’h tond. Gant an derzhienn edont

alies e-pad ar mare-se. Betek-hen hor boa bet chañs peogwir n’en doa marvet den ebet diwar

ar c’hleñved-se.

Tamm ha tamm e oan deuet d’ober anaoudegezh gant al loened liesseurt o doa graet o annez

e-barzh an enezenn-se. A-drugarez d’an taolennou am boa kavet e-barzh levriou douaroniezh

ar c’habiten e oan deuet a-benn da anavezout un nebeut eus o gouennou.

Peroked gwer a zeue da neizhiañ e-barzh ar gwez e-kichen hon tiez. Pezh a oa un dudi evit ar

vugale a oa ganet en hon touez Ar re-se ne oant ket aonik ha dont a raent alies da zebriñ greun

e-barzh dorn ur mousig.

Kavet hor boa roudou eus moc’h gouez ivez. Bagadou deusouto a rede dre ar c’hoat, o turiat

an douar. Desket en doa bet din Amadou penaos o enkañ. Kleuziañ a raemp fozellou don e-

barzh ar janglenn gant peuliou lemm en o strad evit pakañ anezho. Pa veze mare ar porc’helliñ

ne chaseemp ket rak aon da lazhañ ur moj dougerezh ha stanket a raemp ar fozellou ivez gant

an hevelep abeg.

Baoted a zeue da zoñviñ war an aod. Kleuziañ a raent toulou gant o faviou evit lakaat o viou

e-barzh. Fichañ a raemp alumetennou diwarno. Pa zeue o re vihan er-maez e sikoure ar vugale

anezho rak dont a rae skreved d’o fakañ.A-wechou e tapent unan ha diwar he c’hrogenn e

savemp pilligou.

Marmoused a-bep seurt a ragache e-barzh ar gwez. Ar re-se a oa laeron deusouto. Ret e oa

deomp diwall rak skrapañ a raent n’eus forzh petra. Ha dibosubl e oa kaout en-dro o laeroñsi.

Kizhier gouez a veve e-barzh ar c’hoat ivez. Ur wech an amzer e welemp unan o vale en un

doare wevn ha mistr. Ne oant ket danjurus evidomp avat rak ar re-se o doa aon rak deomp.

Brav e kave deomp chaseal gant gwaregou a oa kalz efedusoc’h eget ar fuzuilhou.

A-hed an aodou hor boa kavet peñseou eus bigi. Tud all o doa bevet eno araok deomp. Ganto

e oa bet kaset loened all a oa deuet da vezañ gouez. Givri a zeue da beuriñ war kosteziou ar

menez tan. Ur wech hor boa gwelet ur bagad kezeg o redek d’an daoulamm ruz e-barzh ar

memes lec’h.

Loened displijusoc’h a gaved er c’hoat ivez. Kevnid du ha blevek da skouer
« Em bro-ni e c’hell ar re-se lazhañ un den ! » en doa diskleriet Amadou.
N’em boa ket c’hoant gouzout ma oa disheñvel ar re-se diouzh ar re a gaved en Afrik. Bez e
oa merien ruz ivez a hope diouzh ar gwez hag a flemme didruez hor c’hroc’henn.
Ar re washañ a oa an naered. A-bep ment hag a-bep liv e oant. Lod a veve en dour. Lod a

veve war an douar. Ur wech em boa gwelet un hoc’hgouez bihan o vezañ loñket gant un doare

anakonda. Hennezh a oa deuet da derriñ e sec’hed war ribl ur ster hag ar sarpant ramzel-se a

zifoupas eus a-zindan an dour, a zigoras frank e bikol genou hag a lonkas al loen

Evuruzamant ne vevent ket war an aod. Met bewech ma’z aemp er c’hoat hor boa c’hwezh en

hon loerou da vezañ flemmet gant unan eus an euzhviled-se.Gwelloc’h e oa d’ar re all chom

e-kichen an aod , e-lec’h klask chañs e-barzh ar forest…

Un deiz hor boa kavet roudou. Ni a oa o tont en-dro d’ar vourk sammet hor c’hein gant jiboez.

Ruz mouk e oa hon divskoazh gant gwad hor preizhiou…

« Deus da welet » eme va mignon a-daol-drumm
Bez e oa un oaled ledet e-barzh ur frankizenn…
« Tomm eo c’hoazh al ludu. Hag an tan-se n’eo ket bet c’hwezhet gant sovached. Sell’ta
kentoc’h ! »

Tro-dro d’an tan o doa pozet mein. Pelloc’hik e kavjomp daou damm koat stummet evel

filc’hier. Chom a rae eskern ur moc’h gouez yaouank. O tebriñ edo ur vandennad merien an

tammou kig a oa manet peg outo.

« Sell ! » eme va mignon c’hoazh : e-barzh arc’h skevent al loen e spurmantis un toull. Anat e

oa bet lazhet gant un taol-fuzuilh. Re bell e oa diouzh ar vourk evit bezañ klevet heklev an

tenn. Ne gavjomp ket roudou eus kammedou avat. Diverket ma oant bet gant ar barreou glav.

Strafuilhet mik e oamp bet gant ar c’helou-se.

Pa oa tizhet ganeomp ar vourk e tivizis war ar prim kreñvaat hor c’hêriadenn. Tro-dro dezhi e

krogjomp da gleuziañ ur fos hag e-barzh e lakjomp peuliou lemmet.En-dro d’ar gêriadenn

hec’h-unan e savjomp ur speurenn koat uhel. Un toullad paotred a oa bet dibabet e-mesk ar

gwazed evit bezañ soudarded. Un tour uhel a oa bet fardet ivez e-kreiz ar vourk hag eno e

warde ur paotr hon annez a-bep eil. Diouzh ar vag e kasjomp ur c’hanol. Neuze e krogis da

embreger tud da dennañ gantañ. Ur pezh mell safar a savas diouzh ar vourk.

Kelenniñ a ris dezho da dennañ gant fuzuilhou, d’ar baotred kenkoulz ha d’ar merc’hed, pezh

oa ur gwall gudenn.

Azalek an deiz-se e ouiemp e c’helle enebourien tagañ hor c’humuniezh. Piv a oa ar re-se

avat ? Daoust hag eñ e oant kourserien ? Pe peñseerien a oa o vevaén eno abaoe pell ?

Diwezhatoc’h siwazh e voe dirouestlet ar gudenn…

Pennad pemzek
Kustum e oa deomp mond da hemolc’hiñ bemdeiz. Un doare da achap diouzh buhez unton ar

vourk.

Ni a oa o rodal neuze e-barzh ar janglenn ha pell diouzhomp ar gêriadenn. D’an eur-se a dra-

sur e oa ar vugale o c’hoari e-barzh ar mor tra ma oa ar re deuet o pesketa gant harp ur wareg

hag ur saezhenn hir. Ar merc’hed, diouzh o zu, a oa o kregina pe o kranketeza. E-barzh an

tour uhel e oa un den war-c’hed gant e fuzuilh. Daou zen yaouank all a rae war-dro ar c’hanol

hor boa lakaet e-kichen porrastell ar speurenn. Pep tra a oa habask. Bez e oa sororc’h ar mor a

zeue da skeiñ ouzh gerreg al lennig-vor. Ur mor-suilh blaen a heje ar gwez-palmez. Pep tra a

oa habask. Dous e oa ar vuhez war hon enezennig.

Gaoliatañ a raemp-ni er c’hoat Balafenned bras-meurbet a zarnije a-gleiz hag a-zehou Kelion

a fraoñve. Soñj hor boa-ni da bakañ kezeg. Abaoe pell e oa ar menoz-se o trotal en hon

c’hlopenn. Pakañ daou varc’h a-benn galoupat war an draezhenn tro-dro d’an enezenn. A-

benn kaout plijadur ha setu tout !

Ret e oa deomp mont betek ar menez tan.

Ur sapre afer e oa e gwirionez mont e-barzh ar janglenn. . Terriñ troelblantennou a-leiz gant

sabrennou, treuziñ lagennou leun gant chuterezed panevefe gant sarpanted. Bale ha bale

dizehan taget gant an toufor. Iaes e oa deomp sachañ war hon anal gant kement a c’hlebor Ha

dav e oa deomp chom bepred war hon evezh.

A-benn ar fin e spurmantis gorre ar menez-tan ken glas hag ul letonenn saoz. Eno e oa ar

c’hezeg o chom rak puilh e oa ar peuriñ. Ni hor boa fardet ul las-bann hir. Unan a lakfe

anezho da redek. Egile a chomfe kuzhet hag a glaskfe pakañ unan pa vefe ar bagad o tiskenn

kostezenn ar menez. Sed aze petra a oa hor plan.

Kregiñ a ris da grapañ gant ar menez evit sourpren al loened. War-c’hed e oa manet va

mignon war va lerc’h gant ur gordenn en e zorn.

A-daol-drumm e klevjomp safar ar c’hanol. Arsailhet e oa ar gêriadenn !

Diouzhtu-dak ez ejomp kuit ar buanañ ma c’helljomp.Draen o c’hloaziañ hon divorzhed.

Merien o kregiñ o c’hein. Meur a wech e pakjont ul lamm ken buan ma’z ejomp.skuizh-divi

hon rannou e tegouezjomp betek an aod.Ha dirak hon daoulagad vantret e weljomp un arvestr

eus ar re druezusañ : korfou marv strewet pep-lec’h. Korfou marv ar vugale o rentañ o

zakadennou diwezhañ a wad e-barzh poullou an aod. Merc’hed toullet gant tennou. An holl

c’hêriadenn o teviñ. Diskaret e oa bet an tour ged. Dismantret e oa bet ar c’hanol.

E-mesk ar re varv e voe kavet korfou eus lod eus hon enebourien. Anavezout a ris piv e

oant. Korf Denthouarn a gavis en o mesk.Un tammig pelloc’h c’hoazh en em lede hini

Dornler toullgofet gant ur goaf.Ha kalz reou all…

Linenniñ a rejomp re hor mignoned. Ouzhpenn an hanter eus poblañs ar gêriadenn a oa bet

muntret ganto. An holl wazed a oa bet graet o stal ganto.an holl vugale a oa bet lazhet. Un

hanter eus ar maouezed a oa aet d’o anaon. Anat o doa prizoniet an hanter all !

Stagañ a rejomp da gleuziañ ur fos don evit ledañ e-barzh korfou hor mignoned ; da c’houde e

voent sebeliet dindan un troc’had traezh. Ober a rejomp un tantez vras e-kreiz ar vourk hag e-

barzh e taoljomp korfou hon enebourien.

E-pad pell e chomjont da leñvañ. Ken badaouet e voemp gant hon ergezhadeg ha ken mantret

e oamp gant an dristidigezh ken hag en em lakejomp da gousket.

Pa voe an heol o sevel e tastumjont kement a armou a c’helljomp hag en em stagañ a rejomp

da vont war heul hor mignonezed paket ganto, broudet gant ar c’hoant d’o dishualañ ha d’en

em venjiñ…

Pennad c’hwezeg
Ne voe ket diaes deomp adkavout roudou eus hon enebourien, gorrekaet ma oant bet gant o

frizionadezed ha gant ar re c’hloaziet.

O c’hamp a oa en tu all d’an enezenn. Kousket a raent e-barzh ur mougev.
Divizout a rejomp gortoz ma nozfe .Penaos ober avat, ken niverus ma oant ?

« Dav eo deomp lazhañ anezho unan goude unan. Ret e vo dezho mont da chaseal pe mont er-

maez a-benn david dour…Lod all a chomo er c’hamp evit teurel evezh ouzh ar merc’hed.

Neuze e vo tu tagañ anezho tamm ha tamm… »

Ha setu pezh a rajomp. Ur vandennad wazed a sortias eus ar c’hamp evit mont da glask kig

fresk. Ne oa ket skañv o c’hammedou. Aes e oant da vezañ merzet. Aes e oant da vezañ

touellet. Ni a oa o sellout outo kuzhet a-dreñv deliennou bras ar plantennou a greske e-barzh

ar janglenn.

Koumañsal a rejont da dennañ a-dro-jouiz-kaer en uhel e-barzh ar gwez evit diskar

marmoused. Ha tra ma oant paket gant o chase e krogas va mignon da stegnañ e wareg. From

ebet en e zaoulagad. C’hwibanat a reas e saezhenn ha kouezhañ a reas unan eus ar baotred.

Neuze e sachjomp o skasou. Klevomp a reamp ar baotred o sakreal hag o tennañ pep lec’h…

Diwezhatoc’h e teuemp en-dro tost ouzh ar c’hamp war hon c’hrabanou. Pevar faotr a oa war-

c’hed.Daou e-kichen toull ar mougev. Daou all er-maez.Bez e oa ur pez mell tantad o lufrañ

hag a daole fuluennou en noz du-pod.

« Prest out ? » a hiboudas va c’hamalad. Asamblez e krogjomp da stegnañ hor gwaregou. Ha

div saezhenn a yeas d’en em blantañ e-barzh korfou an daou ward a oa tost ouzh an tantez.

Ha ni o tec’hout kuit evel kizhier ouez.

Tamm ha tamm e-mod-se e steuzias bagad ar breizherien-vor. Ne chome nemet tri deusouto.

Hardouin ar c’heginer, ar c’habiten e-unan hag ar c’harter-mestr. Ar re-se a oa aet sod. Ne

gredent ket mond er-maez eus ar mougev. Aon hor boa e varvfe ar merc’hed diwar naon.

Gwelloc’h e oa deomp klask toullañ kaoz ganto. Diwar ar janglenn stank e savas va mouezh :

« -Ne dalv ket ar boan deoc’h derc’hel penn ken ! Gouzout a rit mat ez oc’h foutu da vat.

Lakit ho armou e toull ar mougev hag it er-maez gant ho taouarn a-bouez ho tivrec’h ! »

« - Kae da sutal, treitour brein ! » a c’hrosmolas ar c’habiten…

« -Hardouin, gouzout a ran mat n’out ket paotr fall. Gra evel m’hon eus kinniget dit ha ne vo

ket graet droug dit ! »

Respont ebet kouskoulde. Tremen a reas an deiziou. Sur a-walc’h e oa troet berr o fourveziou

ganto.

Evit ur wech c’hoazh e klaskjomp kaozeal ganto…

« -Ma na lezit ket ac’hanomp e peoc’h e lazhimp an holl verc’hed ! » a lavaras garv ar
c’habiten.
Nec’het bras e oamp. Anavezout a raemp mat doareou feuls ar viltañs-se…
« -Ma rafec’h kement-se e vefe graet ho stal… » a huchis.

Kollet hor boa an emgann, se a oa anat ! Tac’hout ha leuskel ar merc’hed da vezañ

gwallgaset ganto ?

Prest e oamp d’en em rentañ enta evit soveteiñ o buhez. Sellout a rejomp an eil ouzh egile. Ne

oa ket tu d’ober mod-all siwazh. Mont a rejomp war-sav, echu e oa an abadenn evidomp.

A-daol-drumm avat e skarzhas Hardouin er maez eus ar mougev. Tennou a oa bet klevet. Ar

paourkaezh paotr a chomas ledet war al leur. Ha marv e oa ? A-daol-drumm e savas en-dro

hag en em lakeas da c’haloupat d’an daoulamm ruz betek ar janglenn. Diwezhatoc’h e

kavjomp anezhañ. Evañ ha debriñ a reas e walc’h ha goude-se e tistagas an divizou-mañ :

« -Bez ez eus un tu da lakaat anezho da vont er-maez eus ar sapre mougev daoneet-se.

C’hwezhit un tan dirak toull ar mougev ha neuze e vint oblijet tout da sortial ! »

« Hag ar merc’hed ? »

« -Staget o deus anezho e-foñs ar mougev. Kemer a raio amzer betek ma teuio ar moged betek

enno. An daou all a zo chomet en antre. Pa vint mouget gant ar moged e vint forset da gilañ.

Amzer a-walc’h da lammat warno… »

« -N’eus forzh penaos n’eus ket tu d’ober mod-all… »

En em stagañ a rejomp neuze d’ober boutellou gant geot serc’h. Ur wech erru an noz e

krogjomp d’o ruilhañ betek antre ar mougev. Stanket e voe evel-se. War veg hon saezhennou

e stagjomp bolotennigou foenn hag e lakejomp tan e-barzh…ha tennañ…Neuze e savas ur

moged fetis. Hepdale e voe klevet hon enebourien o peukañ. Dallet gant ar moged e kiljont

betek strad ar mougev. En entremar e oamp aet tost d’ar mougev. A-gevred ez ejomp tre, pep

unan gant e wareg. Prim e tennas Amadou. Ne ouien ket penaos e oa deuet a-benn da welout

ken sklaer gant kement a-voged e-barzh.. Met toullañ a reas ar c’harter-mestr.

Evel ul loen adodet e chome ar c’habiten gant div bistolenn en e zaouarn.Tennañ a ris d’am

zro hag ar saezhenn a yeas d’en em blantañ e-barzh unan eus e zivorzhed Bukañ a reas e

bistolennou ouzhin. Hardouin a zifoupas d’e dro ha ken buan hag all a blantas e sabrenn e-

barzh bruched ar c’habitenn. Hennezh a sellas ouzhimp gant daoulagad dispourbellek ha

gouestadik e taoulinas. E-mod-se e chomas seizet e-pad ur pennadig. Ha trumm e pilas Marv

mik e oa…

Pennad seitek
Kollet he doa bet an enezenn he hud. Gwastet e oa bet he feoc’h ha mastaret he c’hened gant

kement a wad skuilhet ha kement a gasoni dispaket.

Dav e oa deomp kuitaat anezhi evit mont pell diouzh an darvoudou kriz-se o doa skoet

ac’hanomp holl.

Kregiñ a rejomp da fardañ ur pezh mell radell gant kefiou gwez palmez ha staget gant lanfas.

E-kreiz ar vag-se e lakejomp ur wern ha ne voe ket diaes deomp ober ur ouel diwar ar pilhou

hor boa dastumet diwar hon lestr kent.

En aros d’ar radell e savjomp ur gabin ledan a-walc’h evit goudoriñ an holl ac’hanomp. Graet

e voe ar stur gant ur roeñv bras. Solud e oa hon radell, prest da dalañ ouzh kement taoliou-

mor a gavfemp war hon hent. Binviji-pesketa, barrikadennadou dour dous a voe bet sammet

warni.

N’ouzon ket perak, met ne voen ket evit leuskel va levriou war va lerc’h.Ur sec’hed nevez a

oa o krignañ va c’hreiz : lenn. Ma vefe ar voull ganin, ma teufen da adkavout va bro em boa

bet c’hoant mont war va studi ha skrivañ levriou d’am zro.

War va lez dehou em boa lakaet sabrenn ar c’habitenn. War-wel e oa al lizherennou « R.S. ».

Den ebet ne ouie avat edo hennezh o repoz e-barzh ur fozell zon. Ur groaz koat a oa bet lakaet

war e vez. Edo en ifern bremañ a-dra-sur gant ar ribitailhad ampouailhed a voe bet dindan e

urzhiou.

Pep unan a vage soñjou. Spi en doa Hardouin mont en-dro da Sant Malou ha digeriñ ur stal

evit gwerzhañ binviji-merdeiñ. Aet skuizh e oa da vezañ ruzet e voutou war pontou al listri.

C’hoant en doa dont da vezañ un den a-fesoun, un den komifo.

Amadou hag ar merc’hed (ne chome nemet c’hwec’h) o doa c’hoant mont en-dro d’o bro

c’hennidik. Met ken pell e oant diouti. War unan eus kartennou lezet gant ar c’habiten e oan

deuet a-benn da lerc’hiañ anezhi.Ni, ne oamp ket pell diouzh Madagaskar, un enezenn

kazimant dianav d’an den gwenn.

Lakaet e voe pilou dindan ar radell evit lakaat anezhi da ruilhañ betek ar mor.An holl dud a

sachas warni hag e tibradas gouestadik war an aod. Dizale en em gavas ar staon e-barzh an

dour. Neuze ez eas buanoc’h an traou. Lavarout a reas Amadou d’ar merc’hed lammat e-barzh

tra ma oamp ni o vountañ anezhi. Dour a zeue bremañ betek hon bruched. Poent bras deomp

adkavout ar re all. Ne oa ket aes rak tev e oa ar c’hefiou. Gleb-teilh dindan an heol kraz e

oamp e bourzh.Mont a reas Hardouin ouzh ar stur tra ma oa Amadou oc’h ober war-dro ar

ouel. Ul lenn vras a oa stok ouzh e gêriadenn c’hennidik ha kustum a oa an annezidi pesketa

warni gant bigi-ouel.

Tamm ha tamm e treuzas ar radell al lagon. Ur ranngalon a oa kuitaat an enezenn.E-pad ur

mare hor boa anavezet ar frankiz hag al laouenidigezh. Bremañ e oamp o tilezel ur gêriadenn

dismantret ha korfou hor mignoned sebeliet en traezh.Manet e oa ar merc’hed en o fuch o

leñvañ. Lod o doa bet babiged.Lod all o doa kollet o fried. Em askre e touen ne laoskfen ket

an dud-se da gouezhañ ; ha va seizh gwellañ possubl a rafen evit ma c’hellfent adkavout

kavell o yaouankiz.

Gronnet e oa al lennig-vor gant kerreg. Gwelout a raemp an eon stummet en o gorre ; e-lec’h

m’en em isloñke ar mor en em stumme ur pezh mell gwagenn.

Savet hor boa ur speurenn vihan tro-dro d’ar radell evit ma c’hellfe an dud en em harpañ ma

teufe ar mor da vezañ bev. Urzhiañ a ris d’an holl tapout krog enni pa voe tizhet ganeomp ar

sparl-se. Sevel ha disevel a reas ar radell war an tonn-se. A-drugarez Doue e oa kreñv a-

walc’h an avel. Ha bountet gant ar barr-avel-se e treuzas hor bag an dachennad-vor-se o

virviñ.

Karzhañ a rae hon radell hag an enezenn a oa deuet da vezañ ur poent bihan kollet e-barzh ar

mor bras.

Dastumet em boa an holl vinviji bageal a oa chomet e-barzh kambr ar c’habiten.Un astralab

evit anavezout hor roud gant harp ar stered. Un nadoz-vor evit skeiñ war-zu Madagaskar…

Ma kouezfe an avel hor boa fardet ur c’houblad roeñvou bras a-benn sachañ war an daou du.

E-pad dervezhiou hir e chomjont war-vourzh hon lestr. Gant an oabl glas ec’hon a-us deomp.

Rouez e voe ar glaveier evit dastum dour fresk. Ar boued na rae ket diouer deomp avat rak

puilh e oa ar besked er mor-se. Abuziñ a rae Amadou ar pep sklaerañ eus e amzer o pesketa.

Adkavet en doa Hardouin blaz e vicher kentañ. Keginañ a rae evit an holl. Pa ne oan ket ouzh

ar stur pe o kemer muzuliou e lennen gourvezet war ar pont.

Pennad triwec’h
Pa’z errujomp e Madakaskar e prenis ur vag. Honnezh a oa ul laeroñsi. Ur wech e oa deut un

akipaj a-bezh da derriñ e sec’hed e-barzh tavarniou ar porzh. Tra ma oa ar baotred o riboullat

ez eas annezidi ar vro da droc’hañ ereou al lestr, ha setu hi stlejet gant ar from. Tapet berr e

kavas ar voarerien plas e-barzh ur vag koñwerzh all a oa o vont da enezenn Vorvan.

Cheñchet e voe anv al lestr. Graet e voe ur santifikad-mordeiñ faos. Ha setu graet an taol.E-

barzh ar porzh-se e veve un toullad ampouailhed. Lod o doa ur familh en Europa ha ne soñjet

nemet e mont endro d’o bro evit kuitaat da vat an toull-lapin-se.A-hent-all e vijent bet

kondaonet da goshaat eno, da evañ evit gwaskañ o c’heuz. En o mesk e kavis martoloded.

Asamblez gant un toullad all a baotred zu a oa kustum da foetañ bro.

Berr e voe hon chomadenn eno…

Tizhout ar C’hab Gwer. Mont a-hed Afrika ar Reter betek ar Senegal.Aze e voe ret deomp

chom war hon evezh rak anavezet mat e oa Robert Surcouf eno, hag Hardouin a oa bet unan

eus e vartoloded. Den ebet avat n’en doa dalc’het soñj eus ar mousig dister-se ma oan bet e-

pad ur mare. E Madagaskar c’hoazh em boa prenet ur gartenn-anv faos. Bez e oa kement a

foeterien-vro o rodal en Afrik !

« Louis Jugant de la Guimorais » e oa va anv nevez bremañ, ganet e parrez Sant Kouloum. Ar

merc’hed zu a oa va servijourezed. Hardouin e oa va letanant. Hag Amadou e oa va

melestrour ha va jubenour…

Feurmiñ a ris dougerien ha kregiñ a rejomp da voulc’hañ un ergezhadeg hir hir a-benn tizhout

kêriadenn va mignoned.

Hardouin, diouzh e zu, a gavas gwelloc’h chom e Porzh Sant Loeiz a Senegal. En em enrollañ

a reas war vourzh ul lestr koñwerzh a yae da Sant Malou.

« -En em welout a raimp en-dro e Sant Malou, va mignon ! » e tistagas araok loc’hañ

« Nebaon e vo plas evidout e-barzh va stal… ». Ur fortun vat en doa hennezh, gwir eo ha leun

e oa e c’hodellou gant pezhiou aour…

Etre daou soñj e oan chomet. C’hwezh pebr douar Afrika a sile va fronellou. Sabatuet e oan

gant plantennou ar vro-mañ, gant he zud liesseurt. Gant ar re zu o-nan a gomze kement a

yezhou. Met gant tud ar gouelec’h a zeue eno da werzhañ houlenn. Gant an Douareged ken

balc’h. Gant ar Vaourien a oa ken brav.

Trellet e oan gant al liviou flamm a splanne e-pep lec’h.

Keuz am boa d’am bro-me ivez eveljust. Plijet e oan bet atav o welout ar chal hag an dichal

ken kreñv a lope hag a zislope he c’herreg Gant an taoliou-mor dibar a strake a-wechou hag a

lakae da blegañ pep tra. Ken nerzhus ha birvidik e oa va c’heoded c’hennidik , anavezet ma oa

dre ar bed holl. Kement a voraerien kalonek, a skiantourien, a skrivagnerien o doa kaset he

brud …Ha taget e oan gant an debron-skrivañ. Bez e c’hellfen kontañ va avanturiou ha dont

da vezañ ur skrivagner brudet d’am zro…Met gouzout a ouien mat un dra kouskoulde : ur

wech staliet eno e santfen ar c’hoant-beajiñ o krignañ va c’hreiz adarre…

Goude ur valeadenn hir-meurbet e tizhjomp ar gêriadenn. Souezhet mik e voe ar baourkeizh

annezidi o welout darn eus o re o tont endro evel-se. Evito e oant marvet eveljust. Un engroez

fetis a zeuas d’hon ambroug. Dassoniñ a reas ar janglenn gant mandore an tamtamou. Lakaat

a reas ar chaseourien da strakal o fuzuilhou dre-zelin. Ur fest vras a oa bet aozet en hon enor.

Dañsal a reas ar merc’hed. Lod all a ziskouezas deomp delwennou an hendadou kent o doa

savet ar gêriadenn. Evito e oan un haroz. Leun a brofou a resevis. Bez e c’hellfen chom ur

pennad amañ araok kuitaat da vat, setu pezh a soñjis…

Dibaoe o deus tremenet meur a vloavezh. Meur a vugel a zo dindan va anv bremañ. Kavet em

eus ar frankiz. Dindan urzhiou den ebet emaon. N’eus roue ebet evit divizout evit ar re all…

Skrivet em eus al levr-se. C’hoant am boa disammañ va spered eus kement darvoudou a oa

chomet sac’het em spered.

Den ebet n’e lenno sur a-walc’h. Ne ra forzh. Emañ an heol ruz o kuzhat ha poent eo din

serriñ va levr…


